
MINUTI

THE CHAIRMAN (Onor. Leo Brincat):  Naħseb li nistgħu nagħtu bidu għal-laqgħa ta' dalgħodu biex inkomplu niddiskutu dwar l-għoti ta' enfitewsi temporanja ta' art, bini u dritt ta' irmiġġ fil-Birgu, l-Isla u l-Kalkara, il-Port Kottonera Limited u lill-Cottonera Waterfront P.L.C. L-ewwel ħaġa, ovvjament nixtieq li nressqu l-Minuti għall-approvazzjoni tal-membri.  Hawn xi kummenti?  L-Onor. Gatt.  

ONOR. AUSTIN GATT:  Taħt il-Minuti, fl-aħħar paragrafu fejn hemm dan il-kliem:  

''L-Onor. Karmenu Vella, peress illi sostna li dan kien proġett ġdid billi kellu parametri differenti minn qabel, ippropona li ssir talba lid-Direttur tal-Verifika biex jinvestiga u jippreżenta rapport dwar jekk kellhiex tinħareġ sejħa ... ''   

trid tidħol il-kelma ''ġdida'' għax kien hemm sejħa diġà qabel.

THE CHAIRMAN:  Hawn qbil mas-suġġeriment tal-Ministru?  (Onor. Membri:  Iva)

Hawn aktar kummenti dwar il-Minuti?  (Onor. Membri:  No)

Il-Minuti tal-laqgħa numru 23 li saret fit-12 ta' Mejju, 1999, ġew ikkonfermati.

THE CHAIRMAN: Fil-laqgħa tal-bieraħ kien hemm qbil fuq suġġeriment tal-gvern li jiġi mistieden jattendi l-Avukat Ġenerali. Nixtieq nippreċiża dak li deher f'sezzjoni ta' l-istampa lokali llum fejn intqal b'tipi kbar li l-Avukat Ġenerali ġie mistieden biex iwieġeb mistoqsijiet ta' l-Oppożizzjoni. Aħna ma oġġezzjonajniex għas-suġġeriment li kien hemm mill-Gvern, jiġifieri ma kenitx xi inizjattiva min-naħa tagħna imma qbilna jew ma oġġezzjonajniex għat-talba li saret mill-Gvern, biex nippreċiżaw. Dr. Borg Barthet fil-fatt qiegħed magħna u għalhekk nistiednu ġentilment biex jingħaqad magħna għal din is-seduta.  

L-ewwelnett bonġu u merħba lilek.  Qabel niftħu d-diskussjoni u ngħaddi l-kelma lil sħabi taż-żewġ naħat xtaqt nistaqsik mistoqsija, Dr. Borg Barthet. Billi inti ġejt propost min-naħa tal-Gvern biex tixhed, nippreżumi fil-funzjoni tiegħek, ta' advisor tal-gvern, tista' tgħid jekk inti ġejtx eżentat mis-sigriet professjonali jew le għas-suġġett li għandna għad-diskussjoni quddiemna?

DR. ANTHONY BORG BARTHET:  Le, fil-fatt se nistaqsi għall-eżenzjoni. 

ONOR. AUSTIN GATT:  Dr. Borg Barthet se jagħtina parir fuq il-liġi mhux se jagħtina parir fuq il-kuntratt. Jekk hemm bżonn xi tip ta' eżenzjoni, jien bħala l-Ministru responsabbli nagħtih l-eżenzjoni.

DR. ANTHONY BORG BARTHET: Jekk tridu tistaqsuni fuq il-liġi in ġenerali m'għandix bżonn eżenzjoni, però jekk se tistaqsuni fuq xi parir li tajt ikolli bżonn l-eżenzjoni.  

THE CHAIRMAN: L-ewwelnett nixtieq nippreċiża punt u naħseb li nkun qed nirrifletti l-opinjoni ta' sħabna, li aħna ma naqblux ma' l-opinjoni li ġiet espressa minn membri oħra tal-kumitat li t-talba li saret lid-Direttur tal-Verifika kienet talba speċifikament legali.  Qed ngħidu hekk għal tliet raġunijiet.  L-ewwelnett, jekk wieħed iħares lejn il-Liġi ta' l-Awditur, wieħed jara li l-awditur, fost il-funzjonijiet tiegħu, għandu jesiġi li r-riżorsi disponibbli tal-gvern għandhom ikunu wżati b'mod effettiv, effiċjenti u ekonomiku u aħna qed ninterpretaw użu ta' art bħala riżorsa tal-gvern.  Naħseb li jidħol ukoll il-konċett ta' value for money, li ma naħsibx li huwa l-parametru ta' l-aspett legali ta' l-Avukat Ġenerali u f'sub-paragrafu 9(i) tal-liġi dwar l-Awditur Ġenerali hemm li l-Awditur Ġenerali jingħata l-inkarigu li jgħarbel kull ħaġa, mhux biss li jkollha x'taqsam mal-finanzi tal-gvern, imma anke mal-proprjetà tal-Gvern jew anke ma' fondi amministrati minnu. Għaldaqstant aħna nħossu li dan il-brief li ngħata lid-Direttur tal-Verifika jmur lil hinn mill-konsiderazzjonijiet purament legali.  Biss bħala l-ewwel mistoqsija tiegħi lil Dr. Borg Barthet, xtaqt nistaqsih jien ...

ONOR. AUSTIN GATT: Għall-korrettezza nixtieq ngħid li nifhem li inti ċ-chairman, però billi tlabna lil Dr. Borg Barthet biex jitla' hawn, ma taħsibx li dawn il-mistoqsijiet għandna nagħmluhom aħna?

THE CHAIRMAN: Ma nsibx diffikultà.
ONOR. AUSTIN GATT: Dr. Borg Barthet, kif kulħadd jaf, jeżisti proġett fil-Kottonera, kien jeżisti qabel u llum dan il-Gvern kompla b'dak il-proġett.  Qamet diffikultà f'dan il-Kumitat dwar il-liġijiet viġenti li jirregolaw il-proċeduri li jrid josserva l-gvern meta jrid jagħti xi art lil terzi.  Xtaqna nkunu nafu mingħandek liema huma l-liġijiet, il-policies jew ir-riżoluzzjonijiet tal-Parlament li jirregolaw il-materja ta' għoti ta' art minn gvern li terzi, x'inhuma l-proċeduri kontemplati u jekk fil-każ speċifiku ta' l-għoti ta' l-art tal-Kottonera li qiegħda quddiem il-Parlament, dawn il-proċeduri ġewx osservati.

THE CHAIRMAN:  Dr. Borg Barthet.

DR. ANTHONY BORG BARTHET:  L-unika liġi tista' tgħid li tapplika għad-disposal ta' art tal-gvern hija d-Disposal of Government Land Act li hija f'Chapter 268.  Din tipprovdi li art tal-gvern tista' tiġi trasferitam, jew permezz ta' riżoluzzjoni speċjali, jew skond policy li tkun applikabbli f'dak iż-żmien, jew inkella wara sejħa għal tenders, jew skond xi liġi oħra li tipprovdi għal dik l-għoti ta' dik l-art.  M'hemm l-ebda requirement ieħor legali biex il-gvern ikun jista' jagħti art.  Liġijiet oħrajn huma bħal-liġijiet ta' l-Addolarata, fejn jinbiegħu oqbra u affarijiet hekk. Għandek il-policies, bħalma huma l-policies tal-housing, li ġew approvati b'riżoluzzjoni, fejn il-gvern għandu policy u allura skond dik il-policy jista' dejjem jagħti, jista' joħroġ tenders għal artijiet partikolari u min ikun jitfa' t-tenders lil-Lands Department u dan jara liema hi l-aħjar offerta. Imbagħad għandek artijiet li l-gvern jagħti b'riżoluzzjoni speċjali, bħal per eżempju, meta reċentement ngħatat ta' Għajn Tuffieħa. Jekk ma niżbaljax, fil-każ tal-Holiday Inn kien hemm riżoluzzjoni speċjali wkoll, fejn il-kwestjoni titpoġġa quddiem il-Kamra u din tagħmel riżoluzzjoni li dik l-art partikolari tingħata skond kondizzjonijiet partikolari li jkunu qed jissemmew fir-riżoluzzjoni jew fl-abbozz li jkun hemm mar-riżoluzzjoni lil persuna partikolari.  Dik hija riżoluzzjoni speċjali.  L-oħrajn huma b'mod ġenerali. Jekk l-affarijiet qegħdin hekk f'dawn iċ-ċirkostanzi, jista' jagħmilha.  Dawk huma l-policies.  

THE CHAIRMAN:  Iżjed mistoqsijiet min-naħa tal-Gvern?

ONOR. AUSTIN GATT:  Jiġifieri jekk fhimtek sew biex inkunu ċari.  Mil-lat tal-liġijiet viġenti dwar l-artijiet tal-gvern, jekk issir riżoluzzjoni speċjali legalment m'huwiex neċessarju li tkun preċeduta minn xi tip ta' sejħa pubblika?

DR ANTHONY BORG BARTHET:  Le, is-sejħa pubblika hija meta mhux se ssir riżoluzzjoni skond il-Kap 268.  Fejn ma ssirx riżoluzzjoni tagħmel call for tenders. Fejn tagħmel riżoluzzjoni kulma teħtieġ huwa biss l-approvazzjoni tal-Kamra u li tagħmilha f'dawk it-termini tal-kuntratt li tistabbilixxi l-liġi.

ONOR. AUSTIN GATT:  Issa, fl-opinjoni tiegħek, tender, kif popolarment magħruf, per eżempju dawk li joħroġ id-Direttur tal-Kuntratti u jkunu pubblikati fil-Gazzetta tal-Gvern, eċċ, u sejħa fil-gazzetti biex xi ħadd juri interess f'xi biċċa art jew xi ħaġa, huma l-istess? Jiġifieri dik is-sejħa li ssir fil-gazzetti teknikament hija tender jew le?

DR ANTHONY BORG BARTHET: Le, an expression of interest hija preliminari biex tara x'deċiżjoni se tieħu amministrattivament bla ma tidħol fil-proċedura kollha tat-tenders. It-tenders tad-dipartiment tat-teżor normalment isiru għall-procurement jew għall-kuntratti ta' appalt.  Ma nistax nimmaġina kif tista' tintuża dik il-proċedura ta' tender taħt il-Financial Administration and Audit Act ħlief għal appalt jew għall-procurement ta' ċerti affarijiet mill-gvern. Tender biex tbiegħ biċċa art li jagħmilha l-Lands Department u mhux tramite t-teżor hija meta għandek il-kuntratt diġà lest, l-art li tagħti taf x'inhi u kulma jrid jiġi determinat huwa l-prezz, jiġifieri kemm se joffri dak fis-sena.  Meta għandek proġett bħalma kien tal-Kottonera ma kienx patibbli li tagħmel tender għaliex għandek wisq variables, trid call for interests, tagħżel ma' min hu u mbagħad tkun għad trid tinnegozja l-kondizzjonijiet. Jiġifieri kemm f'dak li ġara before dissolution of the House u kemm dak li ġara wara, jiġifieri kont involut bħala advisor fit-tnejn.

ONOR. AUSTIN GATT: Ejja mmorru lura għar-riżoluzzjoni qabel ix-xoljiment tal-Parlament fl-1988. Taħt liema waħda mill-proċeduri tinkwadra ruħha l-għoti jew l-għoti potenzjali tal-Kottonera?

DR ANTHONY BORG BARTHET: Taħt is-subartiklu 3(1) (c) tal-liġi, jiġifieri skond riżoluzzjoni speċjali tal-Kamra tad-Deputati li tkun fis-seħħ fil-ħin tat-trasferiment.

ONOR. AUSTIN GATT:  U taħt liema tinkwadra din il-proċedura li qiegħda ssir?

DR ANTHONY BORG BARTHET:  Hija l-istess waħda.

THE CHAIRMAN:  Li nixtieq nistaqsi jiena, f'dan il-każ partikolari, peress li fil-fehma ta' l-Oppożizzjoni, tajjeb jew ħażin, jidhrilha li l-proġett inbidel sostanzjalment minn dak li kien hemm qabel, kemm f'dak li huwa footprint, parametri, area, faċilitajiet u anke d-deal innifsu, inti ntlabt il-parir jekk fiċ-ċirkostanzi speċifiċi li għandna quddiemna llum kellhiex issir sejħa ġdida għall-applikazzjonijiet?

DR ANTHONY BORG BARTHET:  Emminni, ma niftakarx jekk intlabtx parir.  Sinċerament. Però jekk titlobx sejħa ġdida jew le hija kwestjoni ta' policy u mhux kwestjoni legali għaliex inti m'għandek qatt l-obbligu legali li tagħmel sejħa għall-call for interests.

THE CHAIRMAN:  L-Onor. Vella.

ONOR. KARMENU VELLA:  Inti kont involut fil-proċess u fin-negozjar ta' l-ewwel proġett u qed nassumi li kont involut anke din id-darba fid-drawing tal-kuntratt eċċ.  Jiġifieri stajt issegwi x'kien qed jiġri qabel u stajt issegwi x'kien qed jiġri issa.  Fl-opinjoni tiegħek, l-estensjoni tal-proġett ta' qabel u l-estensjoni tal-proġett illum, inti tħares lejhom bħala l-istess proġett. Mela nafu li qabel kien qed jiġi diskuss il-parti tal-palazzi u l-marina ta' quddiemhom u llum qegħdin niddiskutu Sant'Anġlu kollu, barra l-biċċa ta' fuq, qed niddiskutu l-palazzi u l-biċċa ta' quddiemhom, qed niddiskutu l-istores fejn kien hemm is-siment, qed niddiskutu l-area tal-Maċina, qed niddiskutu l-area ta' wara l-Kalkara, qed niddiskutu 13-il tomna fuq in-naħa tar-Rinella, qed niddiskutu għoti ta' liċenzji ta' casino, eċċ?  Taħseb li dan tista' tħares lejh bħala l-istess proġett ta' qabel?

THE CHAIRMAN:  L-Onor. Gatt.

ONOR. AUSTIN GATT:  Safejn naf jiena Dr Borg Barthet huwa avukat u la fit-termini tal-warrant li għandu, u wisq inqas fit-termini ta' għalfejn ġibnih hawnhekk, m'għandu għalfejn jgħaddi dan it-tip ta' ġudizzju. Anzi, Dr Borg Barthet qal quddiemna lkoll li anke jekk nassumu li dan huwa proġett ġdid, kif assuma l-Onor. Dalli wkoll, il-proċedura normali skond il-liġi hija r-riżoluzzjoni, jiġifieri l-gvern m'għandu l-ebda obbligu li joħroġ sejħa għall-interess. Apparti li titolbu opinjoni personali li m'hijiex relatata mal-kwalifiki tiegħu, din il-mistoqsija m'hi se twassal in ogni caso mkien.  Għaliex anke jekk il-proġett huwa wieħed ġdid, il-proċedura skond Dr Borg Barthet ġiet osservata.

DR ANTHONY BORG BARTHET: Fl-artijiet daqskemm nifhem fil-finanzi nifhem!

ONOR. KARMENU VELLA: Mil-lat legali, jekk inti kont qed tagħmel kuntratt fuq dar u issa qed tagħmel kuntratt ieħor b'dik id-dar inkluża imma ma' dik id-dar issa għandek tlieta jew ħames affarijiet oħra. Inti tikkonsidrahom l-istess kuntratt jew l-istess proġett?

DR ANTHONY BORG BARTHET:  Trid tara jekk huwiex l-istess kuntratt jew l-istess proġett għaliex dawn huma żewġ affarijiet differenti.  Kull kuntratt huwa kuntratt separat bil-parametri tiegħu. Din hija opinjoni, però l-ewwel darba li beda l-proġett kien jinkludi n-number 1 dock  u kien jinkludi estensjoni naħa u llum jinkludi estensjoni n-naħa l-oħra però għalija l-proġett - forsi ma nifhimx jew m'iniex kwalifikat biex nirrispondi u din hija opinjoni - huwa the same core project.

ONOR. KARMENU VELLA:  Il-proġett preċedenti qatt ma kien jinkludi n-number 1 dock.

DR ANTHONY BORG BARTHET:  Id-development brief iva.

ONOR. AUSTIN GATT:  Jiena għalhekk xtaqt...  Għaliex issa se nidħlu f'argument miegħu, imma bażikament ma jifhimx.

DR ANTHONY BORG BARTHET:  Jiena sinċerament ma nifhimx.

ONOR. KARMENU VELLA: Ma jimportax, imma meta ħarġet in-notice of intention .....

ONOR. AUSTIN GATT:  Mr Chairman, jiena noġġezzjona totalment u jekk hemm bżonn nieħdu vot.  Dr Borg Barthet m'huwiex qiegħed hawn biex nargumentaw max-xhud.

ONOR. KARMENU VELLA:  Mela jien qiegħed nargumenta?

ONOR. AUSTIN GATT:  Jekk l-Onor. Vella għandu xi mistoqsijiet legali x'jagħmillu, jagħmilhomlu.

ONOR. KARMENU VELLA: L-ewwel mistoqsija staqsejtha lilu u rrispondejtha inti.

ONOR. AUSTIN GATT:  Tajjeb ukoll!  Irrispondejtha jiena! It-tweġiba hija sempliċi. Dr Borg Barthet qiegħed hawnhekk ....  Ħalli nerġa' nagħmillu mistoqsija direttissima.  Assumi li dan huwa proġett ġdid li lanqas biss qatt ħadd ma ħolom bih qabel, il-Gvern kien obbligat li joħroġ sejħa għall-interess jew le?

DR ANTHONY BORG BARTHET:  Le.

THE CHAIRMAN:  Point taken.

ONOR. AUSTIN GATT: Mistoqsija aktar ċara minn hekk ma naħsibx li nistgħu nagħmlu.

ONOR. KARMENU VELLA:  Nafu, imma inti allura taħseb li ...  Inti kont qed tispjega li m'hemmx għalfejn toħroġ call for interests jekk il-gvern irid jagħti biċċa art diretta u tgħaddi riżoluzzjoni fil-Parlament. Però dak li kien qed jiġi segwit qabel kienet l-istess proċedura ta' issa, jiġifieri l-gvern ma ħariġx il-proġett b'tender biex ma jressaqx riżoluzzjoni fil-Parlament; il-gvern kien qed jaddotta l-istess formola ta' proċess li qed issemmi inti, cioè' li l-gvern jagħżel persuna, kumpanija, consortium u jgħaddilha l-art b’riżoluzzjoni mill-Parlament.  Din hija kif kien miexi l-Gvern ta' qabel u kif inhu miexi l-gvern ta' issa.  Pero` hemm differenza żgħira, li legalment m'hi xejn, imma moralment jew politikament, għidilha kif trid inti, tagħmel differenza kbira, u se ngħid x'inhi.  Mela wieħed jaf illi seta' jagħti l-art b'riżoluzzjoni mill-Parlament, imma meta ġie biex jiddeċiedi lil min se jagħti dik l-art għamel il-call for interested parties u għażel bejniethom. Issa dik proċedura. Jista' jkollok il-proċedura wkoll li inti ma toqgħod toħroġ xejn call for interested parties, taqbad u tgħaddi l-art direttament lil "x", "y", "z" u tgħaddiha b'riżoluzzjoni fil-Parlament. Legalment it-tnejn tajbin, hux hekk?
DR ANTHONY BORG BARTHET:  Iva, it-tnejn tajbin.

ONOR. KARMENU VELLA:  Imma inti tikkonsidra, fl-opinjoni tiegħek li m'hijiex legali, li dawn huma t-tnejn xorta, jiġifieri li dawn huma t-tnejn trasparenti daqs xulxin?

ONOR. AUSTIN GATT:  Point of order, Sur President!

THE CHAIRMAN:  L-Onor. Gatt, on a point of order.

ONOR. AUSTIN GATT:  Dr Borg Barthet għandu ħafna kwalitajiet sbieħ u umli imma b'daqshekk m'għandniex nistaqsuh biex jagħtina opinjoni morali u wisq aktar opinjoni politika.  M'għandniex inpoġġuh f'din il-pożizzjoni.

THE CHAIRMAN:  Jekk jista' jkun nillimitaw ruħna għall-pożizzjoni legali ta' l-Avukat Ġenerali.

ONOR. KARMENU VELLA: Imma mbasta ftehmna li avolja it-tnejn huma ...  (Interruzzjonijiet)  proċess legali, imma wieħed jagħżel lil min se jagħtiha b'mod u l-ieħor jagħżel lil min se jagħtiha b'mod arbitrarju, kif sar issa.

ONOR. FRANCIS ZAMMIT DIMECH:  Pero`, Mr Chairman, din hija biss l-opinjoni ta' l-Onor. Vella.

ONOR. KARMENU VELLA: Inti m'intix qed tgħid l-opinjoni tiegħek hawnhekk?  U jien qed ngħid l-opinjoni tiegħi.  (Interruzzjonijiet)

ONOR. FRANCIS ZAMMIT DIMECH: Il-Gvern preżenti mexa ma' l-istess nies li kontu qed titkellmu magħhom intom.  Dik hi d-differenza.

THE CHAIRMAN:  Naħseb li the point has been made li ma nerġgħux nibdew bil-cross discussions.

ONOR. KARMENU VELLA:  Ħalli nagħmel mistoqsija ta' l-aħħar.

THE CHAIRMAN: Il-mistoqsija tagħmilhiex dik in-naħa imma agħmilha n-naħa l-oħra jekk jista' jkun.

ONOR. KARMENU VELLA: Jekk nagħmel il-mistoqsija minn hawnhekk u t-tweġiba tiġi minn hemm, fejn tridni nħares lili?!  (Interruzzjonijiet)

 Dr Borg Barthet, il-kuntratt u l-proċess, bil-proċedura li qegħdin neżaminaw issa, inti tikkonsidrahom bħala a continuation tal-call of interest li kien hemm qabel?  Ħalli ngħidlek għaliex. Issa jekk tgħidli biex ma nkomplix nitkellem ma nitkellimx.  (Interruzzjonijiet)  Le, le, mhux qed nagħtih tweġiba.  Għalfejn qed nistaqsi din il-mistoqsija? (Interruzzjonijiet)  Le, xorta, imma aħna qed ngħidu: Isma', aħna morna fuq dan il-konsorzju għax dan kien wieħed mill-consortia short-listed, kien wieħed mill-consortia li kien hemm meta ħarġet is-sejħa għal-letter of interest eċċ. ...  Inti taħseb li dan huwa kontinwazzjoni jew le tal-call of interest li kien hemm qabel?

DR ANTHONY BORG BARTHET:  Jekk trid l-opinjoni tiegħi, li m’iniex kwalifikat li nagħtiha għax hawnhekk wieħed jitkellem fuq amministrazzjoni u mhux fuq liġi, fl-opinjoni tiegħi iva, kellek tliet consortia li kienu short-listed, qabel bdejna niddiskutu mal-konsorzju 1 u għal ċerti raġunijiet waqfu d-diskussjonijiet u komplejna mat-2 u din id-darba qed nimxu mal-1 u t-2 bl-istess interess biex jimxu akkomodati t-tnejn f'dak il-proġett versus id-direzzjoni biex ikun hemm biżżejjed żvilupp li huwa sostenibbli għat-tnejn. Imma kif għidt diġa`, hawnhekk qed nagħti opinjoni li m’iniex kwalifikat għaliha.  (Interruzzjonijiet)

ONOR. KARMENU VELLA:  Allura ma nitkellimx?  Se noqgħod hawn biex inħares?!

THE CHAIRMAN:  Le, imma nixtieq li nillimitaw ruħna mal-punti legali.

ONOR. KARMENU VELLA:  Iva, mhux fuq il-punti legali qed nitkellmu?

THE CHAIRMAN:  Għall-mistoqsijiet li ġejjin qed ngħid jien.

ONOR. KARMENU VELLA:  Alright, inti qed turi l-opinjoni tiegħek li din hija kontinwazzjoni ta' dak il-proċess li kien hemm qabel.

DR ANTHONY BORG BARTHET:  For whatever my opinion is what, jiġifieri.
ONOR. KARMENU VELLA:  Kollox sew, qed naqblu.  Mela taħsibx illi ladarba din hija kontinwazzjoni ta' dak li kien qed isir qabel, jekk qabel kien hemm Steering Committee u dan l-iSteering Committee kien għamel ċerti rakkmandazzjonijiet u ċerti kondizzjonijiet għal meta l-gvern jibqa' jinnegozja ma' konsorzju wieħed jew tnejn, taħseb li l-istess rakkmandazzjoni ta' dakinhar, ladarba qed nitkellmu fuq kontinwazzjoni, dawn kellhom jibqgħu jiġu addottati?

DR ANTHONY BORG BARTHET:  Din hija kwestjoni amministrattiva li jrid jieħu min għandu l-obbligu li jamministra.  Ir-rakkmandazzjoni ta' l-iSteering Committee kienet rakkmandazzjoni...  Kien hemm skala ta' preferenzi l-ewwel darba, qallek:  Isma', number 1, number 2 u number 3.  Number 1 tajjeb, in-number 2 tajjeb ukoll u jekk ma tasalx man-number 1 kompli man-number 2.  At one point għaliex ingħataw parametri within which something had to be done u n-number 1 ma wasalx f'dawk il-parametri taż-żmien dorna għal fuq in-number 2.  Kienet deċiżjoni amministrattiva li kellha tittieħed minn min kellu dritt illi jieħu deċiżjoni amministrattiva bla ma mar lura għand l-iSteering Committee. Issa l-istess, bla ma mar lura għand l-iSteering Committee, dejjem opinjoni tiegħi, jiġifieri for whatever it is worth, iddeċieda li jiddiskuti mat-tnejn u jaqsmu l-proġett bejn it-tnejn.

THE CHAIRMAN:  Iktar mistoqsijiet?  L-Onor. Vella.

ONOR. KARMENU VELLA: Qed tgħid:  Bla ma mar lura għand l-iSteering Committee. Għaliex ma marx lura għand l-iSteering Committee? Ma marx fuq l-isteering conmmittee. 

ONOR. AUSTIN GATT:  Point of order, Sur President!

THE CHAIRMAN:  L-Onor. Gatt, on a point of order.

ONOR. AUSTIN GATT:  Sur President, l-Onor. Vella jrid jifformola mistoqsija.  Jekk jagħmel hekk aħna ma nargumentawx.

ONOR. KARMENU VELLA: Kollox sew. Issa jien m’iniex avukat u lanqas ministru tal-ġustizzja.  (Interruzzjonijiet)  Ħudu paċenzja bija. Jekk tgħidli:  Isma', din ma tistax tagħmilha, jien ma nagħmilhiex.  Inkella ngħidha lilek u fformolalu l-mistoqsija inti. (Interruzzjonijiet)  Qed insemmu lill-kumitat u dakinhar il-kumitat għamel ir-rakkmandazzjonijiet tiegħu u kif qed issemmi inti, il-kumitat kien qal illi l-gvern jista' jkompli jinnegozja ma' "a" jew ma' "b", li huma kważi t-tnejn l-istess, imma dak iż-żmien irrakkmanda lill-"a".  Biex il-gvern jibqa' jinnegozja ma' "a" kien għamel ċerti affarijiet, fosthom li jridu jiġu ddepożitati tant flus - ma nafx għal kemm kienu jammontaw għax hawnhekk qed nitkellem bl-amment - illi trid titwaqqaf kumpanija bix-shareholding barrani, eċċ. Issa r-raġuni għaliex il-gvern ma marx lura fuq is-select committee ta' dak iż-żmien ma kenitx l-"a" - dik li aħna qed insemmu "a" - li hu m'aderiex mal-kondizzjonijiet tal-kumitat? Ma naħsibx li b'kapriċċ ma marx.

DR ANTHONY BORG BARTHET: It-termini ta' żmien li fih l-ewwel kumpanija kellha tagħmel ċerti affarijiet ma jidhirlix li kienu stabbiliti mill-kumitat, imma kienu stabbiliti fin-negozjati.

ONOR. KARMENU VELLA:  Skużi?

DR ANTHONY BORG BARTHET: It-termini li fihom il-kumpanija kellha tagħmel ċerti affarijiet ma kenux stabbiliti mir-rapport ta' l-iSteering Committee - issa hawnhekk qed nitkellem mill-memorja, jiġifieri jista' jkun li qed niżbalja, imma intom għandkom id-dokumenti u tistgħu taraw minn fuqhom - imma ġew stabbiliti matul in-negozjati. Bħal speċi:  Isma', jekk kellek x'tagħmel depożitu ta' Lm100 illum jew għada jew pitgħada jew by the 3rd day jew by the 7th day ma nafx li kienu stabbiliti mill-iSteering Committee imma safejn naf jien kienu stabbiliti matul in-negozjati.

THE CHAIRMAN:  Iktar mistoqsijiet ġodda?  L-Onor. Buhagiar.

ONOR. CHARLES BUHAGIAR:  Jien nixtieq nistaqsi lill-AG jekk call for expression of interest tikkwalifikax bħala strument legali, fis-sens li abbażi ta' dak li jirriżulta minnha jista' jagħti reazzjoni legali kontra min għamel dik il-call for expression of interest?

DR ANTHONY BORG BARTHET:  Ifhimni, a call for expression of interest ma torbotx lil min għamel l-expression of interest jew lil min talabha illi jasal u li finalment jiffirma kuntratt, pero` jekk tagħmel a call of an expression of interest, u se tagħmilha b'mod frivolu u lil dak li jkun iddaħħlu fl-ispejjeż biex ikun jista' jirrispondi, jista' jkollok pre-contractual liability.  Il-każ klassiku huwa l-French Indo-China Railways case, fejn il-gvern Franċiż kien iddeċieda li jbigħ ir-railways ta' l-Indo-China Franċiża lil kumpanija partikolari u ħareġ call for tenders biex jiġi stabbilit il-prezz u mbagħad wara, bla ma qal xejn lill-oħrajn qabel x'kien se jagħmel, taha lil kumpanija li kellu f'moħħu in the first place.  Allura dawk li nefqu ħafna flus biex jagħmlu s-surveys ħalli jaraw kemm tiswa din il-French Indo-China Railways qalulu:  Isma', allura inti dħakt bina u kulma kont qed titlobna kien li nistabbilulek il-prezz a spejjeż tagħna, u fittxew lill-gvern Franċiż għad-danni u l-qrati kienu tawhomlhom.  Dak huwa l-każ klassiku tal-pre-contractual liability.  Iktar minn hekk m'għandek l-ebda obbligu pero`.

ONOR. CHARLES BUHAGIAR:  Jiġifieri jekk inti toħroġ call for expression of interests fuq proġett partikolari u jagħmel dak li qed tgħid int eżatt; ikun hemm diversi consortia u jagħmlu l-homework tagħhom fuq dan il-proġett u abbażi ta' dan il-homework li jsir jiġu short-listed consortia, il-proġett jinbidel, u jinbidel sostanzjalment, b'mod enormi, skond il-Ministru Francis Zammit Dimech, naqbel miegħu jiġifieri, u tibqa' miexi fuq ir-riżultati ta' dik il-call for expression of interest.  Inti taħseb li legalment il-konsorzji l-oħrajn, l-14 l-oħrajn, għandhom xi dritt legali li għax inbidel il-kontenut jew sar proġett ġdid u ttieħdet deċiżjoni bbażata fuq proġett ta' qabel għandhom xi dritt legali kontra min ħareġ dik il-call for expression of interest?

DR ANTHONY BORG BARTHET:  Le, kieku tlabthom biex jagħmlu xi ħaġa għalxejn, allura tista' tgħidlek:  Isma', inti daħħaltni fi spejjeż għalxejn u għandi dritt tad-danni li kkawżajtli talli ġiegħeltni nagħmel xi ħaġa għalxejn, pero` dawn meta għamlu x-xogħol li għamlu biex jagħmlu l-expression of interest, dak ix-xogħol ma kienx qed isir għalxejn, ġie eżaminat u ġew esklużi għal raġunijiet oħrajn.  Ma kienx ifisser li hemm xi rabta li tibqa' bl-istess proġett wara li ma wasalx għal raġuni jew oħra ma' wieħed jew ma' l-ieħor, jew inkella jekk se tibdel il-proġett se tmur terġa' tgħidilhom.

ONOR. CHARLES BUHAGIAR:  Le, imma jekk inti tagħmel call for expression of interest u allura l-consortia interessati jagħmlu l-homework fuq proġett partikolari u mbagħad tibdel il-proġett, effettivament dawk għalxejn ikunu għamlu x-xogħol għax tkun bdiltilhom il-proġett.

DR. ANTHONY BORG BARTHET:  Le, jekk int tkun ikkonsidrajt ix-xogħol li għamlu u qistu mhux tajjeb għal xi raġuni jew oħra, jew inkella mhux dan hu l-aħjar, dawn m'għandhom l-ebda claim kontra l-gvern.

ONOR. CHARLES BUHAGIAR:  Il-punt li qed nipprova nirrileva huwa dan.  Huma għamlu xogħol relatat ma' proġett partikolari.  Naf li ħafna mill-consortia nefqu ħafna flus biex għamlu dan ix-xogħol.  Kien proġett differenti, jiġifieri għamlu xogħol fuq proġett differenti.  Abbażi tax-xogħol li għamlu dak inhar kienu saru short-lists ta' tlieta.  S'hemmhekk kollox sew għax it-13 l-oħrajn m'għandhom l-ebda dritt li jgħidu xejn għax dak qed jitħaddtu fuq proġett li huma ssottomettew għalih.  Il-proġett inbidel.  Issa qiegħed jingħad li abbażi ta' xogħol li kien sar fuq proġett differenti dawk it-tlieta li huma short-listed fuq proċess differenti se jiġu kkonsidrati fil-fatt u mbagħad ġew ridotti għal tnejn għal dan il-proġett il-ġdid.  F'dan is-sens jien naħseb, u hawnhekk hu fejn nixtieq l-opinjoni legali tiegħek, li jekk inti tkun għamilt xogħol u nfaqt ħafna flus - eluf ta' liri ħafna drabi - biex għamlu dan ix-xogħol fuq proġett partikolari ...  Kollox sew, ma ġewx requalified abbażi ta' dak il-proġett.  Inbidel il-proġett, imma għax ikkwalifikaw għal proġett li m'għandu x'jaqsam xejn mal-proġett, biss għidtilhom:  Isma', dan ix-xogħol tagħkom se niskartawh xorta waħda għax issa għandna proġett ġdid, però xorta konna se nimxu fuq it-tlieta l-oħrajn li ġew short-listed.

DR. ANTHONY BORG BARTHET:  Ifhimni, jista' jkollok precontractual liability jekk inti ġġiegħel b'mod frivolu lil persuna jagħmel xogħol biex jagħmel tendering jew inkella biex jiġi kkonsidrat għal xi ħaġa.  Ħadd m'hu qed jgħid li meta ntalab dak ix-xogħol sar b'mod frivolu.  Sar ix-xogħol, il-gvern ra s-sottomissjonijiet ta' kulħadd, għażel skond dawk is-sottomissjonijiet b'mod serju, innegozja – nippretendi li b'mod serju wkoll - ma' dawk li ġew short-listed, u ġara dak li ġara, kif jaf kulħadd.

ONOR. MEMBRU:  X'ġara?

DR. ANTHONY BORG BARTHET:  Waqa' l-Gvern.  Però dan ma jfissirx li l-gvern huwa marbut għal dejjem li jibqa' jikkonsidra dak il-proġett fil-parametri oriġinali, jew għandhom xi dritt li jibqa' jikkonsidra l-proġett fil-parametri oriġinali.  Il-proġett jista' jibdlu u żgur li m'għandux liability lejhom, jiġifieri.  Ma naħlifx għal kif tiddeċiedi l-qorti, jiġifieri, imma kieku niddeċidiha jien, hekk niddeċidiha.

ONOR. CHARLES BUHAGIAR:  Issa lilek qed nistaqsi u mhux lill-qorti!  Jiġifieri fl-opinjoni tiegħek, din hija deċiżjoni amministrattiva?

DR. ANTHONY BORG BARTHET:  Definittivament.

ONOR. CHARLES BUHAGIAR:  Deċiżjoni tal-Gvern u deċiżjoni tal-Ministru.

DR. ANTHONY BORG BARTHET:  Deċiżjoni ta' min għandu dritt jeħodha, jiġifieri.  I mean issa jekk tkunx iddelegata as a director level, jekk tkunx ritenuta at a ministerial level u jekk tkunx at a Cabinet level ma nafx.  Imma jiġifieri d-deċiżjoni trid tittieħed minn min għandu dritt li jieħu deċiżjoni amministrattiva.

ONOR. CHARLES BUHAGIAR:  Ma kontx preżenti matul il-laqgħat li kellna diġà imma l-Ministru nsista li kien huwa biss li nnegozja mal-consortia.  Għalhekk għidt li kienet deċiżjoni amministrattiva tal-Ministru; għax hu biss kien involut.  Jiġifieri din kienet deċiżjoni tal-Ministru waħdu li jiddeċiedi li jinnegozja ma' żewġ consortia biss.  Nieqfu fuq din.  Issa niġu għal xi ħaġa oħra.

Din it-tip ta’ riżoluzzjoni speċjali li permezz tagħha se tgħaddi jew huwa propost li se tgħaddi l-proprjeta` lil dawn iż-żewġ consortia, f'liema każi tintuża?

DR. ANTHONY BORG BARTHET:  Il-liġi ma tgħidlekx ...

ONOR. CHARLES BUHAGIAR:  Per eżempju, jekk irrid ngħaddi a floating casino` rrid nagħmel riżoluzzjoni speċjali?

DR. ANTHONY BORG BARTHET:  Hawnhekk m'aħniex qed nitkellmu fuq art, però jekk qed tagħmel kondizzjoni ma' bejgħ ta' biċċa art li tagħti d-dritt fuq il-baħar hija anċillari for the main contract u allura ...

ONOR. CHARLES BUHAGIAR:  Imma hija koperta taħt il-Land Disposal Act li inti tagħti casino` fuq il-baħar b'riżoluzzjoni speċjali?

DR ANTHONY BORG BARTHET:  Il-Land Disposal Act jitolbok li jekk se tbigħ art għandek bżonn riżoluzzjoni speċjali.  Issa biex tagħti liċenzja għal casino` hemm liġi oħra li ma titlobx riżoluzzjoni, bl-ebda mod, u l-liċenzja tal-casino` trid tingħata skond dik il-liġi l-oħra.

ONOR. CHARLES BUHAGIAR:  Jiġifieri floating casino` li għadda b'riżoluzzjoni speċjali ma tfisser xejn.

DR. ANTHONY BORG BARTHET:  Le, ippermettili.  (Interruzzjonijiet)

ONOR. CHARLES BUHAGIAR:  Jien qed nipprova nifhem għax jien m'iniex legali lanqas, jiġifieri jrid jispjegali tajjeb.

DR. ANTHONY BORG BARTHET:  Qed ngħidlek li biex tingħata art trid riżoluzzjoni speċjali.  Biex jingħata casino` jew xi ħaġa fuq il-baħar m'għandekx bżonn riżoluzzjoni speċjali għax il-baħar m'huwiex art.  Issa, meta qed tagħti biċċa art bħala waħda mil-kondizzjonijiet tista' tagħti d-drittijiet ukoll fuq il-baħar. u d-dritt li qed tagħti fuq il-baħar, għax ikun kondizzjoni ma' l-art u allura bilfors trid idaħħalha fil-kuntratt ta' l-art.

ONOR. CHARLES BUHAGIAR:  Imma normalment meta l-gvern jagħti dritt fuq il-baħar, x'irid jagħmel?  

DR ANTHONY BORG BARTHET:  Ħalli nkun onest, qatt ma talbuni parir fuq kif jingħataw, per eżempju, l-fish farms, eċċ., u ma nafx xi proċedura jużaw.

ONOR. CHARLES BUHAGIAR:  Jiġifieri ma ġejtx mitlub tagħti parir fuq il-floating casino.  

DR. ANTHONY BORG BARHET:  Le, il-floating acsino huwa kondizzjoni, dritt anċċilari ma' l-art li qed tingħata u allura kellu bilfors jidħol f'din ir-riżoluzzjoni.

ONOR. AUSTIN GATT:  ... jiena ma nagħtix tort lill-Onor. Buhagiar.  Id-dritt reali m'huwiex li tagħmel floating casino, imma huwa l-irmiġġ tal-vapur.  Il-liċenzja tal-casino biex tagħmlu fuq il-vapur li huwa rmiġġjat, huwa differenti.  Jiġifieri, hemm id-differenza bejn the real right li torbot il-vapur x'imkien u mbagħad hemm x'topera fuq dak il-vapur.  Dik hija d-distinzjoni li trid tagħmel legalment.  

ONOR. CHARLES BUHAGIAR:  Imma ejja nieħdu każ ipotetiku.  Biex xi ħadd jokkupa parti mill-baħar, x'irid jagħmel?

DR. ANTHONY BORG BARTHET:  Kuntratt ma' l-Awtorità li għandha poter fuq dak il-baħar.

  ONOR. CHARLES BUHAGIAR:  Jiġifieri mal-Maritime Authority.

DR. ANTHONY BORG BARTHET:  F'dan il-każ naħseb li huwa l-gvern għaliex jekk niftakar sewwa d-Dockyard Creek ġiet maqtugħa barra bħala harbour bil-legal notice li kienet saret fis-sajf ta' l-1998.

ONOR. KARMENU VELLA:  Il-Maritime Authority kienet qed tidher fuq il-kuntratt ta' qabel biex tagħti d-drittijiet għall-marina ...

DR. ANTHONY BORG BARTHET:  Kienet qed tidher u għadha qed tidher biex tagħti drittijiet ta' l-irmiġġ, eċċ. ...

ONOR. FRANCIS ZAMMIT DIMECH:  Però għal kull buon fini daħħalniha wkoll għad-dritt - bħala informazzjoni biss - għall-irmiġġ għal dan il-floating casino jew restaurant.  Jiġifieri l-Maritime Authority, hemm bżonnha jew m'hemmx, kienet tidher u għadha tidher.

ONOR. KARMENU VELLA:  Jiġifieri l-gvern qed jagħti l-artijiet u l-bini u l-Maritime Authority qed tagħti ... 

DR. ANTHONY BORG BARTHET:  Ma nafx però, sinċerament ....  Il-Maritime Authority dehret oriġinarjament fil-kuntratt, għadha tidher fil-kuntratt u jekk hemmx bżonn jew le li tkun fil-kuntratt tista' tkun kwestjoni ta' abbundanza iktar milli ħaġa oħra llum.

ONOR. CHARLES BUHAGIAR:  Ħalli nerġa' mmur għall-mistoqsija oriġinali tiegħi fuq ir-riżoluzzjoni speċjali fil-parlament.  Normalment il-gvern meta qed jgħaddi proprjetà lil xi ħadd b'riżoluzzjoni speċjali, ikun hemm xi raġuni li ma jgħaddihiex b'tender.  X'inhi din ir-raġuni normalment?

DR. ANTHONY BORG BARTHET:  Dan huwa l-każ klassiku fejn ma tistax toħroġ b'tender.  Il-gvern għandu biċċa art, jaf li trid tiġi żviluppata imma ma jafx eżattament l-iżvilupp x'se jkun u l-valur x'se jkun għaliex jekk ma jafx l-iżviupp x'se jkun, ma jafx il-prezz potenzjali ta' l-art x'se jkun.  Issa, jekk wieħed qed jitlob li jiżviluppaha bħala "X" u l-ieħor qed jitlob li jiżviluppaha bħala "Y" u l-gvern għadu ma jafx liema żvilupp se jgħoġbu u jagħżel, għandek wisq parametri differenti għall-għażla.  Allura m'hijiex kwestjoni ta' min għandu l-iktar flus se jħawwel jew se jirbaħ għax qed tagħmel kompetizzjoni fuq il-kwalità ta' l-offerenti, min hu tajjeb biex jagħmel dan il-proġett u min m'huwiex, għandek kompetizzjoni fuq il-kwalità tal-proġett li qed joffrulek, jekk huwiex proġett li jogħġbok jew ma jogħġbokx u għandek ukoll kompetizzjoni fuq il-prezz.  Issa l-ebda wieħed minn dawn ma jirbaħ u lanqas tista' tagħtihom valuri konkreti.  Finalment tagħmel ġudizzju personali u tgħid:  Isma', jiena b'lira inqas nippreferixxi dan il-proġett, jew dan il-proġett jogħġobni imma nippreferixxi l-proġett l-ieħor għax għandi lira iktar.  Jiġifieri x'valur se tagħti għal ħaġa li togħġbok u ma tgħoġbokx. U finanzjarjament hija diffiċli u allura ma tistax toffrih u tgħid li se tagħmel tender ħalli tagħżel l-isbaħ proġett għaliex dan m'huwiex irkant.  Dan li hu l-isbaħ huwa differenti għal kulħadd jew dak li jaqbel l-iktar.

  ONOR. CHARLES BUHAGIAR:  Jiġifieri inti qed tgħid li normalment riżoluzzjonijiet speċjali fil-parlament jintużaw f'dan il-każ ta' proġetti fejn għandek biċċa art li trid tiġi żviluppata, m'hemmx brief preċiż fuqha - jiġifieri jista' jinbidel fis-sens li l-iżviluppatur jista' jbiddel minnu - wieħed jiġġudika proġett li huwa propost, il-ħsara jew l-impatt ambjentali li se jkollu, l-income li se jkollu l-gvern li forsi lanqas ikun l-iktar ħaġa importanti, kemm huma financially sound l-iżviluppaturi li qed jagħmlu l-proposti tagħhom u dawn l-affrijiet kollha.

DR. ANTHONY BORG BARTHET:  Dak wieħed mil-każijiet fejn tagħtih.  Per eżempju, jekk trid tagħti art biex tinbena knisja parrokkjali fit-tali post ma tistax toħroġha by tender.  

ONOR. CHARLES BUHAGIAR:  Mela dan jintuża f'każijiet bħalma għandna quddiemna.  Issa, fejn se tkun taf min huwa l-aħjar żviluppatur?  X'tagħmel normalment biex tkun taf li hu l-aħjar żviluppatur?

ONOR. AUSTIN GATT:  Mr Chairman, żgur li din ma taqax fil-kompetenza ta' Dr Borg Barthet.

ONOR. CHARLES BUHAGIAR:  Mr Chairman, jiena għamilt mistoqsija.  

ONOR. AUSTIN GATT:  Imma la hija fil-kompetenza tiegħu biex jagħżel min hu l-aħajr żviluppatur ...

ONOR. CHARLES BUHAGIAR:  Jiena għamilt mistoqsija u l-Onor. Gatt jaf għalfejn qed jgħid hekk għax jaf x'se jirrispondini.

ONOR. AUSTIN GATT:  Le, assolutament.  Tajba din!  Ejja għall-grazzja ta' l-argument ngħidu li għażilt l-agħar żviluppatur fl-opinjoni ta' l-Onor. Buhagiar.  Jekk għamilt special resolution, xorta għadek legali.  Forsi Dr Borg Barthet nesa jsemmi każijiet oħrajn ta' raġunijiet għal-ispecial resolutions.  Per eżempju, l-art li ħadu l-Labour Party f'Għajn Tuffieħa ma kienx hemm call for interests, imma special resolution fil-Parlament.  Il-Maċina, is-Super 1, kollha bi special resolution fil-Parlament saru.

ONOR. CHARLES BUHAGIAR:  Mr Chairman, nitlob il-protezzjoni tiegħek.  Jien għamilt mistoqsija u rrid tweġiba għaliha.

ONOR. AUSTIN GATT:  Jiena noġġezzjona li ssir il-mistoqsija għaliex m'hijiex fil-kompetenza tax-xhud li jirrispondi.

ONOR. CHARLES BUHAGIAR:  Mela nieħdu vot.

THE CHAIRMAN:  Il-punt ta' l-Onor. Gatt qed jiġi nnotat.  L-Onor. Buhagiar qed jinsisti fuq it-talba tiegħu?

ONOR. CHARLES BUHAGIAR:  Iva.

THE CHAIRMAN:  Mela naħseb li għandu jittieħed vot.  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived.

It-talba ma ntlaqgħetx.

THE CHAIRMAN:  Nipprovaw inkunu legali kemm jista' jkun fl-interventi li nagħmlu.  

  ONOR. CHARLES BUHAGIAR:  Mhux se nkompli fuq dan il-punt, però nixtieq ninnota li waħda mill-affariiet li qal l-Onor. Gatt meta kien qed jintervjeni bla ma kien mistoqsi fuq il-mistoqsija tiegħi kienet li wieħed mill-metodi kif inti tiġġudika l-iżviluppatur hija billi tintalab call for expressions of interest. F'dan il-każ għandna riżoluzzjoni u li ma ntalbitx call ġdida għax għandna proġett ġdid.  Dak hu l-punt li kont qed nipprova nagħmel jien.

ONOR. AUSTIN GATT:  Point of order.  Jekk irid jikkwotani, jikkwotani preċiż.  Jiena f'dan l-aħħar intervent tiegħi lanqas semmejt il-call for interest.  

ONOR. CHARLES BUHAGIAR:  Naraw it-transcripts għaliex semmejtha.  

ONOR. AUSTIN GATT:  F'dan l-aħħar argument ma semmejtx il-call for interests.

ONOR. CHARLES BUHAGIAR:  Qgħadt attent ħafna x'għidt.

ONOR. AUSTIN GATT:  F'dan l-aħħar argument għidt li Dr. Borg Barthet forsi nesa jsemmi każijiet oħrajn fejn ma kienx hemm call for interest, bħall-għoti ta' l-art lil-Labour Party f'Għajn Tuffieħa li saret permezz ta' special resolution ta' din il-Kamra mingħajr il-ħruġ ta' call for interests; l-għoti lil-Labour Party tal-Maċina ingħatat lil-Labour Party mingħajr call for interest, l-għoti lill-Labour Party tal-premises fejn illum hawn is-Super 1 ingħata b'riżoluzzjoni speċjali mingħajr ma kien hemm call for interest.  Hekk għedt.

ONOR CHARLES BUHAGIAR:  Dik kienet permuta, imma nsomma ħalliha.

THE CHAIRMAN:  Iżjed mistoqsijiet legali hekk jista' jkun.

ONOR AUSTIN GATT:  Kważi kważi torbot ma' dik li konna qed ngħidu qabel, fejn inti staqsejt jekk qattx saret, permezz ta' riżoluzzjoni tal-parlament, permuta bħalma qed issir issa, kif veru saret fil-każ tal-Labour Party.


ONOR MEMBRU:  Kien tajjeb dakinhar li sar hekk jiġifieri?

THE CHAIRMAN:  Onor. Austin Gatt, ippermettili.  Ma nistgħux nagħmlu mistoqsijiet lil xulxin.  Bħalissa għandna magħna lil Dr. Borg Barthet.  Jekk hawn mistoqsijiet relevanti u legali nistaqsuhom lilu.

ONOR CHARLES BUHAGIAR: Mr Chairman, mela issa stabbilixxejna li normalment, meta tingħata biċċa art b'riżoluzzjoni speċjali fuq proġetti ta' din in-natura, ċioè proġetti kummerċjali mhux komunitarji u affarijiet oħrajn, issir expression for call of interest.  

DR. ANTHONY BORG BARTHET:  Ippermittili daqsxejn, Onor. Buhagiar.  Jekk stabbilejtux hekk jew le ma nafx.  Jien m'għidtx illi normalment isir hekk.

ONOR CHARLES BUHAGIAR:  M'iniex qed nirriferi għalik Dr. Borg Barthet.

DR. ANTHONY BORG BARTHET:  Għax f'każijiet, per eżempju, meta tajna l-Holiday Inn l-intenzjoni kienet li tingħata lill-kumpanija li kienet tappartejni lill-Air Malta u ma kien hemmx sejħa għal call for interest mingħand ħaddieħor.  

ONOR CHARLES BUHAGIAR:  Kienet ftit differenti.  L-Air Malta parastatali.

DR. ANTHONY BORG BARTHET:  Wieħed jista' jfittixhom, però naħseb illi kien hemm anke proġetti kummerċjali li ma kienx hemm call for interest qabel.  
ONOR CHARLES BUHAGIAR: Qed jinvestigaw kif ingħataw. Jekk trid anke kif ingħataw l-ordni ninvestigaw.  

ONOR KARMENU VELLA:  Qatt ma ngħata b'99 sena ċens bħal ta Sant'Anġlu.

THE CHAIRMAN:  Qed nerġgħu niddevjaw.

ONOR FRANCIS ZAMMIT DIMECH:  Le ma kienx hemm ċens.  Iċċekjah il-kuntratt li kien hemm ta' Sant'Anġlu.

THE CHAIRMAN:  Onor. Ministru u Onor. Vella, jekk jogħġobkom.

ONOR FRANCIS ZAMMIT DIMECH:  Iċċekkja x-xogħol li sar.

ONOR KARMENU VELLA:  Hemmhekk għandkom nies intom ...

ONOR FRANCIS ZAMMIT DIMECH:  Is-swimming pool li għamiltu ġos-swar, dak li għandek tiċċekkja int!

ONOR KARMENU VELLA:  Għandkom nies qed jieħdu l-kera u lanqas għandhom title fuq il-bini u ħallejtuhom hemm!

ONOR FRANCIS ZAMMIT DIMECH:  Dik kwestjoni oħra. Jekk huma squatters noħorġuhom.  

THE CHAIRMAN:  Onor. Ministru u Onor. Vella, jekk jogħġobkom.

ONOR FRANCIS ZAMMIT DIMECH:  Iċċekkja x'għamiltu intom, għat-taparsi legalment Sant'Anġlu.  Dak irridek tiċċekkja.  Mur żur il-post u ara s-swimming pool f'nofs is-swar ta' Sant'Anġlu, magħmula fi żmien Gvern Laburista.  Mur iċċekkja int bħala perit.  Mur iċċekkja llum.  Ara r-rovina li għamiltu hemmhekk.

  ONOR KARMENU VELLA:  Daħħaltu nies bla title, qed jiċċarġjaw il-flus liċ-Ċiniżi ...  Il-gvern m'hu qed idaħħal xejn u dawn l-individwi li qegħdin ....  

THE CHAIRMAN:  Se jkollna naġġornaw il-laqgħa.

ONOR KARMENU VELLA:  Issa rranġajtu Sant'Anġlu int!  Bil-joy rides li se titfa' hemm taħt, irranġajtu Sant'Anġlu!

THE CHAIRMAN:  Nixtieq nistaqsi b'mod kategoriku jekk baqax mistoqsijiet għal Dr. Borg Barthet?  M'iniex se nittollera iktar cross discussion.  Jekk jerġa' jkollna cross debate nissospendi l-laqgħa.

ONOR FRANCIS ZAMMIT DIMECH:  Nagħmlu paragun.

ONOR KARMENU VELLA: Għamlu meta trid. Naħseb inti se tirkibha l-ewwel ride!

THE CHAIRMAN:  L-Onor. Buhagiar.

ONOR CHARLES BUHAGIAR: Qabel ma ġejt interrott, kif kont qed ngħid, stabbilixxejna li meta tingħata proprjetà b'riżoluzzjoni speċjali tal-parlament għal użu kummerċjali lill-privat, normalment li jsir, mhux dejjem sar hekk, huwa li sabiex wieħed jiddetermina lil min ingħatat l-art huwa l-aktar wieħed illi għandu l-aħjar proġett u l-aktar idoneu għal dan il-proġett, issir call for expression of interest, li f'dan il-każ, proġett ġdid, ma sarx.  Ngħaddi għal xi ħaġa oħra, xi ħaġa li ssemmiet diġà.  Dan il-kuntratt li għandna mpoġġi fuq il-Mejda tal-Kamra biex jiġi diskuss, Dr. Borg Barthet inti rajtu?  

DR. ANTHONY BORG BARTHET:  Rajtu.

ONOR CHARLES BUHAGIAR:  Fih hemm klawsola waħda naqra kurjuża - xtaqt l-opinjoni legali tiegħek fuqha - li tippermetti lill-consortium li se jagħmel marina - ma jinteressanix min hu - li jista' jingħata biċċa art ġewwa Rinella ta' daqs ftit 'il fuq minn 14,000 metru kwadru biex tintuża bħala hard standing. Però imbagħad hemm ukoll ir-rider fuqha li jekk din se jkollha xi impatt ambjentali enormi, tista' din l-art tinbidel ma' oħra imma l-oħra m'hijiex speċifikata fejn se tkun.  U allura quddiemna għandna kuntratt li se napprovaw fejn fih innifsu diġà hemm idea ta' permuta, jiġifieri li min se jiffirmah se jingħata biċċa art, imma jekk għal xi raġuni din l-art ma tkunx sodisfaċenti se jagħtuh biċċa art x'imkien ieħor. Li nsib kurjuż fiha huwa dan, l-ewwelnett, forsi l-perit Sciberras jista' jgħid aktar, jekk kuntratti tal-gvern li għaddew b'riżoluzzjoni tal-parlament, ippermettewx din it-tip ta' permuta speċfikament fil-kuntratt qatt qabel.
DR ANTHONY BORG BARTHET: Ippermettili.  Dan il-kuntratt mhuwiex qed jagħti permess għat-trasferiment ta' l-art l-oħra li se tinbidel ma' l-art ta' Rinella. Ħa nagħti eżempju. L-art ta' Rinella ngħatat b'dan il-kuntratt mgħoddi b'riżoluzzjoni tal-Parlament. Jirriżulta li minħabba l-impatt ambjentali din l-art mhijiex tajba għall-iskopijiet ta' hard standing li huma envisaged f’dan il-kuntratt. Hemm obbligu kuntrattwali mal-gvern li l-gvern jippermuta din l-art ma' art oħra, hi fejn hi u hi x'inhi.  Biex dik l-art l-oħra tiġi trasferita mill-gvern lill-kumpanija trid xorta waħda tmur il-parlament u tagħmel riżoluzzjoni speċjali.  

ONOR CHARLES BUHAGIAR:  Jiġifieri fl-opinjoni tiegħek, - ħa nagħmluha ċara din, għax jekk hi hekk hija tajba, huwa importanti ħafna - jekk din l-art tal-Kalkara ma tkunx sodisfaċenti u trid tiġi permutata, legalment ma tistax issir permuta, trid tiġi quddiem il-Parlament?

DR ANTHONY BORG BARTHET:  Biex tingħata l-art l-oħra impermutata trid tiġi l-Parlament.  

ONOR CHARLES BUHAGIAR:  Għax naħseb li lill-consortium mhux hekk qalulhom.

THE CHAIRMAN:  Hawn iżjed mistoqsijiet?  Il-Ministru Zammit Dimech.

ONOR FRANCIS ZAMMIT DIMECH:  Kumment żgħir fuq il-kumment ta' l-Onor. Buhagiar.  M'hemm ebda diffikultà minn naħa tal-Gvern illi jimxi b'din il-proċedura.  Fil-fatt jien għamiltha fid-diskussjoni li kellna fuq dan il-punt qabel, li l-Gvern preċiżament mhux qed jintrabat b'mod jew ieħor. Il-Gvern jimxi dejjem mal-proċedura legali.  U dejjem hekk fhimna.

ONOR CHARLES BUHAGIAR:  Ministru, mhux hekk għidtulhom lill-consortium.  Issa għid ir-realtà.  

ONOR FRANCIS ZAMMIT DIMECH:  Lill-consortium qatt m'għidtilhom kif tiġi trasferita art oħra lilhom.  Qatt ma ntrabatt li nagħmel dan.  Il-consortium għidtilhom li jkollhom id-dritt ta' art oħra jekk dik ma tingħatax. Mela jien nista' nintrabat mal-consortium b'parametri legali wkoll!  

ONOR KARMENU VELLA:  Din il-biċċa tibqa' tiġi wżata għall-istess .... 
THE CHAIRMAN:  Naħseb illi l-opinjoni ta' Dr. Borg Barthet instemgħet fuq dan il-punt.  (Interruzzjonijiet) Ma nixtieqx nagħmlu cross discussions għax il-laqgħa tiddeġenera.

ONOR CHARLES BUHAGIAR:  Mr Chairman, ippermettili nagħmel l-aħħar mistoqsija.

THE CHAIRMAN:  Għandek kull dritt.  L-Onor. Buhagiar.

ONOR CHARLES BUHAGIAR:  Jiġifieri l-art li tiġi permutata ovvjament għall-istess skop hux hekk? 

DR ANTHONY BORG BARTHET: L-obbligu li għandu l-gvern skond dan il-kuntratt, jiġifieri l-obbligu kuntrattwali, hu li jagħti biċċa art għall-istess skop. Però meta se tingħata dik l-art l-oħra se tiġi quddiem il-Parlament, jekk tibqa' l-liġi kif inhi llum, u trid tiġi approvata mill-Parlament, jiġifieri bil-parametri li japprova l-parlament.  Hu x'inhu l-obbligu kuntrattwali tal-gvern, il-Parlament irid jiddeċiedi kif tingħata finalment dakinhar.

  ONOR KARMENU VELLA: Jiġifieri qed ngħidu l-istess skop, jekk din l-art kienet hemm għal tal-hard standing yachts.  Jekk tingħata biċċa art minflokha trid tingħata għall-istess skop hux hekk, mhux għall-istess skop tal-proġett?

DR. ANTHONY BORG BARTHET:  Skond il-kuntratt, għall-istess skopijiet ta' hard standing. Imbagħad wara jiddetermina l-Parlament meta jagħmel ir-riżoluzzjoni dakinhar.  Però skond il-kuntratt, l-obbligu li għandu l-gvern huwa li jippermuta biċċa art oħra għall-istess skopijiet li ngħatat l-art tar-Rinella, mhux li ngħata l-proġett kollu. Jiġifieri jekk l-art tar-Rinella ngħatat għall-iskop li jagħmlu hard standing, l-art li huwa obbligat li jagħti hija għall-istess raġunijiet.

THE CHAIRMAN:  Iżjed mistoqsijiet? (Onor. Membri: No) Ma jidhirx li hawn.  Nirringrazzja lil Dr Borg Barthet. Qabel ma nkomplu bil-business tagħna xtaqt li nagħmel mistoqsija liż-żewġ naħat.  Aħna suppost, ipotetikament nistgħu nikkonkludu l-business tagħna għada. Jekk hemm xi talbiet, jew min-naħa tal-Gvern, jew min-naħa ta' l-Oppożizzjoni, biex jissejħu xi nies bħala xhieda jew biex jinstemgħu quddiem dan il-Kumitat, għidulna, għaliex inkunu rridu navżawhom biex dawn in-nies jidhru għaliex dawn ma jistgħux jidhru at short notice. Għalhekk nistieden kemm in-naħa tal-Gvern, kif ukoll in-naħa ta' l-Oppożizzjoni, biex jekk għandhom xi ismijiet iressquhom f'dan l-istadju. Nixtieq ukoll li jekk jiġu indikati xi persuni tiġi motivata anke r-raġuni għalfejn qed jiġu suġġeriti. 

ONOR. CHARLES BUHAGIAR: Mr Chairman, nixtieq li ngħajtu lill-Membri tal-Cottonera Waterfront Group. Id-diretturi tiegħu.  

THE CHAIRMAN:  Tista' tartikola ftit din it-talba tiegħek?

ONOR. CHARLES BUHAGIAR:  Iva għaliex mill-informazzjoni li għandi, they were misled b'dak li ntqalilhom.

THE CHAIRMAN: Kummenti.  L-Onor. Austin Gatt.

ONOR. AUSTIN GATT:  Ma rridx inkun legalistiku wisq, imma kieku ġew misled intellgħu lil min immislidjahom. In ogni caso, hawnhekk qed neżaminaw kuntratt speċifiku tal-gvern, qed neżaminaw il-kondizzjonijiet ta' dak il-kuntratt u ma jagħmel l-ebda rilevanza li wieħed itella' lil min se jieħu l-consession.

THE CHAIRMAN: Iżjed kummenti?

ONOR. CHARLES BUHAGIAR:  Mr Chairman, ninsisti fuqha din. 

THE CHAIRMAN:  Naħseb li jkollna nieħdu vot mela. Dawk favur it-talba ta' l-Onor. Buhagiar?  (Onor. Membri: Aye)  Dawk kontra?  (Onor. Membri: Aye)

It-talba ma ġietx milqugħha.

THE CHAIRMAN:  Hawn iżjed talbiet?

ONOR. CHARLES BUHAGIAR: Nixtieq li ntellgħu wkoll il-membri tal-Port Cottonera għall-istess raġuni li qalulhom affarijiet li m'humiex minnhom.

THE CHAIRMAN:  Kummenti min-naħa tal-Gvern.  

ONOR. AUSTIN GATT:  L-istess kumment preċedenti.

THE CHAIRMAN: Nistaqsi jekk intix qed tinsisti anke f'dan ir-rigward, Onor. Buhagiar.  

ONOR. CHARLES BUHAGIAR:  Ninsisti 

THE CHAIRMAN: Mela nressaq it-talba formali ta' l-Onor. Buhagiar biex jiġu msejħin il-promoturi indikati. Dawk favur?  (Onor. Membri: Aye) Dawk kontra?  (Aye) 

It-talba ma ġietx milqugħha.

THE CHAIRMAN:  Hawn iżjed talbiet.

ONOR. CHARLES BUHAGIAR: Mr Chairman, nixtieq li ntellgħu lil xi membru tal-Planning Authority li jista' jitkellem b'Awtorità fuq dan il-proġett partikolari. Ir-raġuni hi li hemm ħafna affarijiet f'dan il-proġett kif propost li minkejja li l-Ministru qal li informa lill-Planning Authority x'qed jagħmel, naħseb li għad hemm ħafna question marks u għalhekk nixtieq nisma' l-opinjoni tal-Planning Authority fuq dan il-proġett kif inhu propost.  

THE CHAIRMAN:  Kummenti.  L-Onor. Gatt.

ONOR. AUSTIN GATT:  L-ewwel ħaġa, hawnhekk dejjem imxejna li ma nisimgħux opinjonijiet, imma nisimgħu biss fatti.  It-tieni ħaġa, il-proċess tal-Planning Authority huwa proċess awtonomu, fil-kuntratt stess, kemm-il darba jingħad li l-gvern mhuwiex qed jikkommetti l-Planning Authority, anzi numru ta' affarijiet huma suġġetti għall-permessi li jridu jingħataw mill-Planning Authority u din in-naħa jidhrilha li jekk wieħed itella' xi rappreżentant tal-Planning Authority f'dan l-istadju, li in ogni causa ma jistax jikkommetti qatt lill-bord sħiħ tal-Planning Authority, inkunu qed nippreġudikaw il-proċess awtonomu li huwa garantit bil-liġi.

ONOR. CHARLES BUHAGIAR:  Mr Chairman, biex nagħti eżempju ta' dan li kont qed ngħid, il-proġett kif inhu propost illum - u jekk isir nittama li jkun suċċess u suċċess kbir - se joħloq ċerta ċirkolazzjoni ġdida ta' vetturi f'dik iż-żona. Issa kulħadd jaf li fl-inħawi tal-Kottonera biex tkun tista' tidħol għall-Birgu, speċjalment u anke għal-Kalkara u għal Bormla u għall-Isla, hemm diffikultajiet kbar f'dik li hija road network u allura waħda mill-affarijiet li żgur il-promuturi u l-Planning Authority iħarsu lejha hija l-kwestjoni ta' l-upgrading tar-road network eżistenti u nħarsu wkoll lejn kif se jsir aċċess ġdid, kwestjonijiet ta' parking, kwestjonijiet ta' inkonvenjenza enormi li se jinħoloq għar-residenti ta' dik iż-żona u affarijiet bħal dawn. Ħafna minn dawn l-affarijiet se jagħmilhom il-gvern għax imkien fil-kuntratt m'hu speċifikat li jekk ikun hemm bżonn aċċessi ġodda għal ġol-Kottonera, għal toroq ġodda ġewwa l-Kottonera m'hu se jsiru dawn għall-ispejjeż tal-consortia li se jingħataw ix-xogħol.  Per eżempju, fil-każ ta' Manoel Island kienet mill-ewwel ċara fil-letter of intent li ngħataw u l-mod tad-diskussjonijiet magħhom li l-upgrading tat-toroq li jsiru fuq Manoel Island se jsir a spejjeż tal-consortium MIDI.  F'dan il-każ, minkejja li l-impatt huwa wkoll konsiderevoli, speċjalment issa li apparti marina se nagħmlu lukanda, casino, djar u lanqas naf x'mhux se nagħmlu hemmhekk għax kulma ġie f'moħħna waddabnih, l-impatt se jkun ħafna ikbar u l-ispejjeż se jkunu għall-gvern.  

Jien naħseb li aħna, bħala Public Accounts Committee, jinteressana wkoll li nkunu nafu fuq dawn l-affarijiet. Jinteressana li nkunu nafu jekk dan huwiex il-każ, jiġifieri jekk huwiex se jinħoloq daqshekk traffiku, se jkun hemm ġenerat traffiku daqshekk kbir li se jkun hemm bżonn ta' aċċess ta' iktar toroq ġodda. Jekk se jkun hemm dan il-bżonn naħseb li wieħed irid ikun jaf ukoll fuq xiex qed jitkellem anke bħala flus, għaliex jista' jagħti l-każ li l-gvern se jdaħħal tant flus, bħalma ilu tant jgħid u jiftaħar il-Ministru Zammit Dimech, u jispiċċa jkollu joħroġ flus iktar milli jdaħħal jekk joqgħod jagħmel upgrading tat-toroq u tas-servizzi, għax anke, per eżempju, is-servizzi li hemm hemmhekk, l-infrastruttura kollha kemm hi se tiġi upgraded. 

Issa forsi n-naħa tal-Gvern se jirrisponduni u jgħidulna li anke l-kuntratt ta' qabel hekk kien, li l-infrastruttura jrid jagħmel upgrading tagħha l-gvern, imma hemm differenza kbira.  Qabel l-infrastruttura kienet se tiġi upgraded għal marina u għal dawk il-premises li hemm max-Xatt tal-Birgu u issa se tiġi upgraded mhux għall-marina u għall-premises li hemm max-Xatt tal-Birgu, imma għal proġett ħafna ikbar u allura l-infrastruttura ġdida li trid tidħol fil-proġett se tqum ħafna iktar flus. Dawn huma affarijiet li lili jinkwetawni ftit għaliex huma uncertainities kbar. Jistgħu jagħmlulek differenza, fis-sens li kemm-il darba inti se tispiċċa bħala gvern tintrabat, kif inhu marbut f'dan il-kuntratt propost, li se tonfoq ħafna iktar flus issa biex tagħmel servizzi u toroq ġodda u effettivament se jiġri li l-flus li se ddaħħal bħala gvern ħafna minnhom se terġa' toħroġhom. Naħseb li f'din il-ħaġa l-Planning Authority tidħol ħafna, fis-sens li l-Planning Authority jiddeċiduhom dawn l-affarijiet.  Allura jien nixtieq li jkollna membri tal-Planning Authority hawnhekk biex, fost ħwejjeġ oħrajn, inkunu nistgħu nistaqsuhom fil-mod kif il-Ministru qal li nformahom dawn, jekk dawn ħasbux f'dawn l-affarijiet, u jekk ħasbu f'dawn l-affarijiet jinformawna ftit fuqhom. Imkien ma jirriżulta mill-kuntratt li jew xi ħadd ħaseb fihom jew inkella saret xi stima.  Araw, per eżempju, jekk nistaqsi lill-Ministru kemm se jqumu t-toroq ġodda ta' Manoel Island, jekk nistaqsih kemm se tqum l-infrastruttura ġdida, jgħidilna kemm, mhux jgħidilna off-the cuff imma jista' jgħidilna from the records.  Naf għaliex kelli jien meta kont minfloku, jiġifieri teżisti.  F'dan il-każa naħseb li ma teżistix din l-informazzjoni.  Korrett?

ONOR. AUSTIN GATT:  Qed issir talba jew qed issir mistoqsija lill-Ministru?

ONOR. CHARLES BUHAGIAR:  Jekk ma teżistix ifisser li lanqas biss ġiet maħsuba.  Issa jien naħseb li l-uniċi nies li f'dan l-istadju jistgħu jinformawna fuq xiex qed inparlaw huma l-Planning Authority, għax jekk ikunu ġew informati fuq il-proġett kif qalilna l-ministru, u nieħu l-kelma tiegħu li hekk kien, huma diġà ħasbu f'dawn l-affarijiet u jistgħu jinformawna naqra fuqhom.  U naħseb li dan il-Kumitat għandu dritt ikun jaf anke x'se tkun l-ispiża tal-gvern f'dan ir-rigward.

ONOR. AUSTIN GATT:  Biex nirrispondi fil-qosor u ngħaddu għall-vot, ir-responsabbiltà tal-gvern li hemm fil-kuntratt hija ċara, hija l-istess responsabbiltà li kellu l-gvern preċedenti li jħallas hu għall-infrastruttura.  Ir-responsabbiltà tal-gvern mhux biss hija tal-ħlas, però tal-kalkolu li wieħed qed jistenna li se jonfoq, trid issir mill-gvern u jrid ikun responsabbli għaliha l-gvern.  Jekk hija din ir-raġuni li wieħed irid il-planning authority - apparti dak li diġà għidt qabel, l-oġġezzjoni ta' qabel - iktar u iktar m'hemmx raġuni għalfejn intellegħu lil xi ħadd mill-planning authority għaliex il-persuna kompetenti biex jirrispondi għal dawn l-affarijiet huwa l-Ministru għaliex il-kalkolu għandu jrid ikun u mhux għand il-Planning Authority.

THE CHAIRMAN:  Iżjed kummenti?  L-Onor. Vella.

ONOR. KARMENU VELLA:  Mr Chairman, jien nixtieq nissapportja t-talba ta' l-Onor. Buhagiar, fis-sens li jekk hawn xi ħadd li se jilgħab logħba importanti ħafna, mhux biss fl-eżekuzzjoni ta' dan il-kuntratt, imma fuq affarijiet oħrajn, se tkun il-Planning Authority. Issa l-Planning Authority ma nafx to what extent kienet involuta fid-diskussjonijiet u fin-negozjati, jekk kellhiex rwol konsultattiv jew kenitx direttament involuta biex tagħti l-pariri tagħha fuq site specific proposals, għaliex hawnhekk, għalkemm qed inpoġġu ħafna pjanti, dwar is-siti li se jingħataw m'hu qed naraw xejn fuq kull sit x'hemm propost.

Importanti wkoll li nkunu nafu l-ideat tal-Planning Authority għaliex anke l-ħlas fuq dan il-kuntratt se jkun soġġett għall-Planning Authority.  F'liema sens?  Jekk il-ħlas qed ngħidu li jibda jitħallas hekk kif jingħata l-ewwel permess ta' l-outline development application, dan ifisser li jekk għal xi raġuni jew oħra l-Planning Authority se jkollha oġġezzjonijiet, se jkollha diffikultajiet biex toħroġ il-permessi neċessarji fuq is-sit ....  Issa jien ma nafx jekk il-permess hux se jiġi eżaminat, per eżempju, fuq is-sit. X'se jiġri fil-Maċina, x'se jiġri f'Sant'Anglu, x'se jiġri fis-Cement Stores, jew inkella hux se jinħareġ permess globali għall-proġett kollu.  U jekk se jinħareġ permess globali għall-permess kollu, iktar u iktar naħseb li iktar jista' jdum ma jingħata dan il-permess, u iktar mhu se jdum, iktar ma jibda jdum ma jirċievi l-ħlas il-gvern.  Għalhekk naħseb li huwa importanti ħafna anke li naraw fuq kull sit il-Planning Authority x'tip ta' żvilupp tista' tagħti u x'ma tistax tagħti, għaliex din id-darba flok tkellimna mal-Planning Authority u fuq kull sit tlabna l-proposti tal-konsorzja, din id-darba naħseb li l-proposti se jsiru mill-ewwel lill-Planning Authority.  Għalhekk naħseb li huwa importanti li jkollna għallinqas idea tal-Planning Authority, apparti fuq il-proġett kollu, anke fuq is-site specific proposals li se jkun hemm.
THE CHAIRMAN:  Kummenti?

ONOR. AUSTIN GATT:  M'għandi xejn x'inżid Mr Chairman.

THE CHAIRMAN:  Hawn talba ta' l-Onor. Buhagiar li nippreżumi qed jinsisti fuqha u nġibha għall-vot.  Dawk favur?  (Onor. Membri: Aye)  Dawk kontra?  (Onor. Membri: No)  Negatived.

It-talba ma ntlaqgħetx.

THE CHAIRMAN:  Hawn iżjed talbiet biex jidhru nies quddiem il-Kumitat?  

ONOR. CHARLES BUHAGIAR:  Hawn waħda ta' l-aħħar min-naħa tiegħi.  Il-bieraħ tlabt li jitla' l-Perit Sceberras, li huwa Direttur Ġenerali tad-Dipartiment ta' l-Artijiet, biex jgħidilna, wara li jkun ivverfika, jekk qattx f'riżoluzzjoni speċjali mgħoddija mill-Parlament, iddaħlet klawsola li biċċa art tista' tiġi permutata ma' biċċa art oħra.  Jekk qattx kien hemm każ bħal dan jew inkella dan il-każ hux se joħloq preċedent?

THE CHAIRMAN:  Kummenti?  L-Onor. Austin Gatt.

ONOR. AUSTIN GATT:  Naħseb li rrisponda dwar il-finalita` ta' din Dr Borg Barthet u allura huwa superfluwu għal kollox li naraw l-istorja x'ġara vera.

THE CHAIRMAN:  Tinsisti Onorevoli Buhagiar?

ONOR. CHARLES BUHAGIAR:  Iva, ninsiti.

THE CHAIRMAN: Mela jkollna nġibuha għall-vot mill-ġdid.  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived.

It-talba ma ntlaqgħetx.

THE CHAIRMAN:  Hawn iżjed talbiet ħalli ngħaddu għal business ieħor?

ONOR. KARMENU VELLA:  Mr Chairman, nixtieq li dan il-Kumitat jitlob biex jitilgħu l-kunsilli lokali tal-Birgu, Bormla, l-Isla u l-Kalkara.
THE CHAIRMAN: Tista' tartikola ftit it-talba tiegħek? 

ONOR. KARMENU VELLA:  Iva.  Waqt dawn id-diskussjonijiet il-Ministru qalilna li kien qed jikkonsulta u jitkellem mal-kunsilli kollha, anzi qabel ma kien qiegħed jitkellem mal-konsorzja. Il-feed back li għandi jinea huwa totalment differenti.

THE CHAIRMAN:  Kummenti?  L-Onor. Gatt.

ONOR. AUSTIN GATT:  Ma nara ebda rilevanza li wieħed jiċċekkja s-sempliċi fatt jekk sarux diskussjonijiet bejn il-Ministru u l-kunsilli lokali.  Jekk il-kunsilli lokali jidhrilhom li mhux veru dak li qal il-Ministru, il-kunsilli lokali jistgħu joħorġu stqarrija f'dan is-sens.

THE CHAIRMAN:  Iżjed kummenti?  Tinsisti fuqha Onor. Vella?  

ONOR. KARMENU VELLA:  Iva.

THE CHAIRMAN:  Inġibuha għall-voti.  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived.

It-talba ma ntlaqgħetx.

THE CHAIRMAN: Hawn iżjed talbiet biex jidhru nies quddiem il-Kumitat?  M'iniex qed ngħid li dan huwa the final chance, imma minħabba t-time span li għandna quddiemna nappella biex jekk jista' jkun jekk hemm xi ismijiet jiġu konsidrati issa.  Ma jidhirx li hemm talbiet oħrajn.  Nixtieq nagħmel żewġ mistoqsijiet żgħar lill-Ministru qabel inkomplu l-business tagħna.  Waħda fuq dak li huwa investiment barrani.  Jista' l-Ministru jindika jekk kienx hemm investiment barrani fil-proġett kommess s'issa?  U jekk kien, kemm kien kommess s'issa, to what extent u l-ammonti ovvjament involuti?  Secondly, - jekk ma jistax jekk mhux neċessarjament issa anke fl-istadu interjuri - jista' jagħtina dettalji dwar l-authorised u l-paid-up share capital taż-żewġ promoturi elenkati mill-Ministru stess?

ONOR. FRANCIS ZAMMIT DIMECH:  Rigward il-paid-up u l-authorised naturalment ikolli nġib l-informazzjoni u nista' ngħaddiha, għalkemm naf li l-kumpaniji għadhom fl-istat li kienu fil-fatt mal-Gvern preċedenti.  Jiġifieri l-kumpaniji huma t-tnejn b'authorised capital ta' ¥1 miljun, il-Port Cottonera Ltd. għandu paid-up Lm1 miljun u l-Cottonera Waterfront plc għandu paid-up 25% ta' dak l-ammont, però b'intiża ċara mal-gvern li jrid joffri l-garanziji bankarji neċessarji li jkopru l-impenn tax-shareholders li jitilgħu għal total mhux biss mill-authorised - għax għandek authorised u għandek issued u mbagħad paid-up - jiġifieri l-authorised huwa Lm1 miljun fiż-żewġ każi, huwa issued Lm1 miljun fiż-żewġ każi, il-paid-up huwa l-Lm1 miljun fil-każ tal-Port Cottonera Ltd., il-paid-up fil-każ tal-Cottonera Waterfront plc huwa Lm250,000 bl-impenn tax-shareholders lejn il-gvern li jkun hemm garanziji bankarji biex jekk ikun hemm call għad-differenza bejn il-paid-up u l-issued ix-shareholders dik iridu jagħmluha. Jiġifieri jekk trid dawn id-dokumenti naturalment jiena nista' .... wisq.  Anzi, nista' mmur oltre.  Jien għandi hawnhekk il-memorandum and articles of association taż-żewġ konsorzja in kwestjoni u nqiegħdu immedjatament fuq il-Mejda.

THE CHAIRMAN:  Fuq l-element ta' investiment barrani?

ONOR. FRANCIS ZAMMIT DIMECH:  Fuq l-element ta' l-investiment barrani, fil-każ tal-Port Cottonera Ltd. hemm l-istess ammont ta' investiment barrani kif kien hemm fi żmien il-Gvern preċedenti, jiġifieri 40% tax-shareholding huwa fuq Abonmarche Ltd., li ikkonfermaw l-interess tagħhom mhux biss billi għadhom shareholders, imma billi anke l-President ta' dik il-kumpanija, Ron Schultz, ġie Malta darbtejn żgur, - jekk mhux tlieta - darba minnhom biex preċiżament jiffirma hu stess meta kellna l-iffirmar fit-8 ta' Marzu ta' din is-sena.

THE CHAIRMAN:  Ma nafx jekk segwejtx b'attenzjoni jien min-naħa tiegħi, imma meta l-Ministru ġie lura minn żjara li għamel fl-Istati Uniti rrefera għal xi investiment prospettiv.  Għalhekk nixtieq nistaqsi jekk dan l-investment promotion kienx linked speċifikament mal-proġett tal-Kottonera jew ma' proġetti oħrajn.

ONOR. FRANCIS ZAMMIT DIMECH:  Il-ġimgħa li għaddiet kien hemm diversi laqgħat fl-Istati Uniti ta' l-Amerka preċiżament dwar opportunitajiet ta' investiment f'Malta min-naħa Amerikana, u fost affarijiet oħrajn, issemma l-proġett tal-Kottonera, fis-sens li kumpanija Amerikana li tirrappreżenta chain internazzjonali fil-qasam tal-lukandi hija avviċinata miż-żewġ consortia biex tidħol potenzjalment bħala operator tal-lukanda li se ssir il-Birgu u possibilment ukoll fit-tmexxija tal-health club in-naħa ta' wara l-Forti Sant'Anġlu.  Għalhekk ir-referenza tiegħi kienet preċiżament għal dik iċ-chain, jiġifieri l-possibbiltà ta' aktar investiment Amerikan jew minn pajjiżi oħrajn bħala operators fis-subsidiary companies taż-żewġ consortia hi realtà kkonfermata lili anke f'laqgħat li kelli fl-Istati Uniti ta' l-Amerika.  Naturalment, minħabba dak li spjegajt diġà f'laqgħat preċedenti ta' dan il-Kumitat, f'dan l-istadju din l-informazzjoni hija kummerċjalment sensittiva u għad m'hemmx il-ftehim finali, għalkemm jien informat li almenu għar-rigward tal-lukanda, l-istadju huwa verament wieħed avvanzat ħafna.  Għalhekk ma naħsibx li għandi nagħtik informazzjoni iktar minn hekk. Però kif wegħidt qabel, issa nerġa' nwiegħed li wara l-kuntratt, fi stadju relevanti, din l-informazzjoni nibqa' nagħtiha fil-Parlament kif meħtieġ.

THE CHAIRMAN:  Qabel ngħaddu għall-kuntratt innifsu, mingħalija l-Onor. Buhagiar, billi ma kienx hawn il-bieraħ wara nofsinhar, kellu xi mistoqsijiet fuq il-pjanti.  

ONOR. CHARLES BUHAGIAR:  Iva, kelli diversi mistoqsijiet, però waħda minnhom toħroġ minn dak li ntqal ftit ilu.

ONOR. FRANCIS ZAMMIT DIMECH:  Nixtieq nagħmel kumment żgħir.  Jien fhimt li l-Onor. Buhagiar u anke l-Onor. Vella kienu qed jitolbu wkoll li kemm jista' jkun nindika by area l-użi li se jkun hemm.  Jien fil-fatt tlabt biex ikolli din il-lista, u waħda minnhom, li hija diġà fformolata mill-Cottonera Waterfront plc., lestewha, u l-Port Cottonera Ltd. kienu għadhom qed iżidu xi dettalji dalgħodu. Jiġifieri jekk naqblu, fil-bidu tas-seduta ta' wara nofsinhar nista' anke nippreżenta l-listi.  Qed nitlob ukoll li kemm jista' jkun ikunu b'referenza għal-land drawings u għat-titoli li għandna fil-kuntratt, ħalli kemm il-periti, kif ukoll l-avukati, ikun iktar faċli għalihom illi jifhmu fuq xiex qed nitkellmu.  Fil-land drawings għandna nagħmlu r-referenza għall-indikazzjonijiet li hemm fil-land drawings u jekk fil-kuntratt huwa Scamp Palace ngħidu li hu Scamp Palace u jekk inhija l-Maċina ngħidu li hija l-Maċina.  Nispera li jkolli din l-informazzjoni, jekk mhux iktar tard dalgħodu, żgur għall-bidu tas-seduta ta' wara nofsinhar.

ONOR. CHARLES BUHAGIAR:  Iktar qabel għamilt mistoqsija biex nimmotiva r-raġuni għaliex l-awtorità ta’ l-Ippjanar għandha titla' hawnhekk, però nixtieq nerġa' nagħmilha issa lill-Ministru.  Saru xi tip ta' kalkolazzjonijiet dwar kemm hu stmat li jqum l-upgrading tas-servizzi infrastrutturali u tat-toroq ġodda li jridu jsiru minħabba l-proġett?

ONOR. FRANCIS ZAMMIT DIMECH:  It-tweġiba tiegħi hija li l-Gvern huwa impenjat għal proġetti varji tar-riġenerazzjoni tal-Kottonera, u anke kieku Allaħares qatt ma jsirx dan il-proġett, irridu nagħmlu upgrading li jolqot, per eżempju, l-aċċess għall-Kottonera.  Naqblu li għandu jsir dan il-proġett, u qed ngħid "naqblu" għax għall-korrettezza rrid ngħid li kien parti mill-pjanijiet fi żmien l-amministrazzjoni preċedenti wkoll.  Per eżempju, kien hemm diskussjoni dwar jekk tagħmilx ring road madwar il-Kottonera biex ikollok aċċess ġdid, u kemm il-Gvern preċedenti, kif ukoll il-Gvern preżenti, qatt ma fehmu li din it-tip ta' spiża għandha titqiegħed fuq il-consortia, imma donnhom iż-żewġ Gvernijiet fehmu li rridu nimxu mal-prinċipju li nwasslu l-livell ta' infrastruttura meħtieġ sal-point of entry tal-proġett, li f'dan il-każ huwa definit litteralment bħala l-Gate tal-Birgu, kważi biswit il-Monument tal-Ħelsien, u mbagħad il-consortia jkunu responsabbli mill-upgrading ta' l-infrastruttura li tolqot il-proġetti partikolari tagħhom.

ONOR. CHARLES BUHAGIAR:  Ħalli nagħmillek mistoqsija. Qed tirriferi għall-Gate tal-Birgu jew għall-Gate ta’ Forti Sant'Anġlu?

ONOR. FRANCIS ZAMMIT DIMECH:  Għall-Gate tal-Birgu.

ONOR CHARLES BUHAGIAR:  Jiġifieri qabel ma tidħol il-Birgu?

ONOR. FRANCIS ZAMMIT DIMECH:  Qabel ma tidħol ix-Xatt tal-Birgu, eżatt kif tgħaddi l-Monument tal-Ħelsien.

ONOR CHARLES BUHAGIAR:  Mela l-Gate ta' Sant'Anġlu.

ONOR. FRANCIS ZAMMIT DIMECH:  Niskuża ruħi ta' l-iżball.  Jien fhimt li l-Gate ta' Sant'Anġlu tinsab iktar 'il ġewwa.  Imbagħad qed nagħmlu point of entry oħra n-naħa ta' l-Isla.

ONOR CHARLES BUHAGIAR:  Le, mhux hekk biss, u anke l-Kalkara għax issa l-proġett m'għadux jikkonċerna biss ix-xatt tal-Birgu, imma issa ġie jikkonċerna wkoll in-naħa ta' Sant'Anġlu min-naħa tal-Kalkara.

ONOR. FRANCIS ZAMMIT DIMECH:  F'tal-Kalkara ma ddefinejniex point of entry, anke għaliex qed nassumu li m'huwiex proġett ta' l-istess impenn ta' infrastruttura bħalma għandek fil-kumplament tal-proġett, jekk qed titkellem biss fuq hard standing.  Ma nafx, imma din trid tiġi kkalkolata.

ONOR. CHARLES BUHAGIAR:  Le, le, mhux għal hemm qed ngħid.  Sant'Anġlu n-naħa tal-Kalkara, jiġifieri facing Bighi, hemmhekk ukoll se jsir il-bini.  Issa hemmhekk ukoll ġie provdut bis-servizzi.  Għalhekk jien ma nafx jekk huwiex il-ħsieb li s-servizzi jibqgħu jduru minn taħt il-Forti Sant'Anġlu għal hemmhekk jew inkella jidħlux servizzi ġodda min-naħa tal-Kalkara.  Jien naf, bħalma taf inti, li fil-Kalkara diġà hemm problema kbira bid-drenaġġ għax għandhom overflows kontinwi f'Kalkara creek.  Ma jistax ikun li ngħabbu dak il-main tad-drenaġġ tal-Kalkara b'aktar drenaġġ li jkun ġej mill-proġett issa wkoll, minħabba l-lukanda u d-djar li se jsiru dik in-naħa.  Allura wieħed jifhem li jrid isir xi main ġdid tad-drenaġġ.  Irid isir upgrading tal-main tad-drenaġġ ix-xatt tal-Kalkara u jibqa' sejjer sa Wied Għammieq.  Naħseb li dawn huma affarijiet li jridu jiġu kkonsidrati.  Bla dubju dawn iqumu ħafna flus u l-mistoqsija tiegħi hija din:  Bħalma sar fil-proġett ta' Manoel Island, fejn l-ammont ta' investiment meħtieġ ħalli jiġu upgraded l-infrastruttura u t-toroq inħadem b'mod preċiż, saret xi ħaġa simili għall-Kottonera ġaladarba issa l-proġett tkabbar?  Jien naf li l-onus biex jagħmel dan baqa' fuq il-gvern bħalma kien qabel, imma jekk int tkabbar il-proġett ovvjament il-load li se tagħmel fuq is-servizzi tiegħek u fuq it-toroq se tikber u allura din il-ħaġa ssir iktar importanti.

ONOR. FRANCIS ZAMMIT DIMECH:  Filwaqt li nirriserva dejjem li nieħu parir tekniku għall-korrettezza, u fil-każ nikkjarifika iżjed wara nofsinhar, fin-negozjati jien fhimt dejjem - almenu ħalli ngħid x'fhimt jien - li l-livell ta' l-infrastruttura għall-Kottonera kollha, inkluż li qed issemmi issa inti, li għandek bżonn main ġdid tad-drenaġġ fl-area tal-Kalkara, huwa impenn tal-Gvern anke li kieku m'hemmx proġett.  Huwa impenn tal-Gvern ukoll biex iħares żvilupp fl-area tal-Kottonera li huwa sostenibbli għal numru ta' snin, jiġifieri mhux biss għall-bżonnijiet attwali, imma anke għal żvilupp 'il quddiem fil-Kottonera.  Allura qed ngħidu li dan il-livell ta' infrastruttura għall-Kottonera li kien qed jiġi ppjanat miż-żewġ Gvernijiet irridu nkomplu bih, però iktar tard, jekk se jkun hemm iktar connections minħabba li l-proġett huwa ikbar, allura naturalment l-ispiża li se tiġi attribwita lill-consortia fuq il-connections tagħhom se tkun ikbar.  Issa naturalment inti tista' targumenta u tgħidli li issa se niġu f'sitwazzjoni fejn l-ammont ta' kapaċità ta' l-elettriku jew wisa` tal-katusi ta' l-ilma jew tad-drenaġġ li trid twassal at point of entry huwa wkoll ikbar.  Ma nistax nassigurak jekk teknikament huwiex hekk jew le.  Jista' jkun, però f'kull każ iż-żieda fl-ispiża li għandek fix-xatt tal-Birgu biex tilħaq il-binjiet differenti, biex tagħti servizzi lill-marina u mbagħad biex testendi wkoll għall-faċċata tal-Kalkara u biex tmur id-dawra tal-Forti Sant'Anġlu, hemmhekk naturalment żgur li se jkollok komunikazzjonijiet twal.  Dik il-parti ta' spiża addizzjonali se tiġi attribwita lill-consortia u aħna se nibqgħu noffru l-livell ta' infrastruttura għall-Kottonera kollha sal-points of entry kif stabbilit.  

Nixtieq nagħmel parentesi żgħira.  Meta ngħid "nikkjarifika punti tekniċi" - qed niftakar f'punt li ridt nagħmel fil-bidu tal-laqgħa – jiġifieri vverifikajt iżjed dwar mistoqsija li għamiltli l-bieraħ fuq minn fejn jgħaddu l-karozzi għall-parti residenzjali fix-Xatt tal-Kalkara.  Fil-fatt jistgħu jgħaddu min-naħa l-oħra wkoll u allura mhux se jkun hemm il-bżonn li dawn jgħaddu l-ħin kollu mix-Xatt tal-Birgu, jiġifieri jekk ikun hemm time frame tista' tiġi osservata anke fil-konfront tar-residenti t'hemmhekk.

ONOR. CHARLES BUHAGIAR: Jekk hu possibbli Ministru, jekk ikollok ċans sakemm indumu f'dan il-PAC, wieħed jilħaq jara jekk inħadmux xi stimi ta’ kemm se tqum din l-infrastruttura.

ONOR. FRANCIS ZAMMIT DIMECH:  Ma nafx.

ONOR. CHARLES BUHAGIAR: Mhux qed ngħidlek tgħidli issa.  Ivverifika l-affarijiet u jekk hemm figura, għidhielna.  Għaliex?  Għax lanqas meta sar il-proġett ta' Manoel Island ma kienet saret.  U proprju meta konna qed ninnegozjaw Manoel Island fi żmien il-Gvern Laburista sibna li biex tagħmel l-upgrading ta' l-infrastruttura għall-bżonnijiet ta' dak il-proġett, tant kienet spiża għolja, b'mod partikolari bis-sitwazzjoni tal-finanzi kif inhi u kif kienet, li kienet impossibbli li l-proġett jibda.  Għaliex il-Midi kienu qegħdin jinsistu li qabel ma jibda l-proġett isir l-upgrading ta' l-infrastruttura.  Il-gvern ma kellux il-flus biex jagħmel l-upgrading ta' l-infrastruttura li kien se jqum miljuni kbar ta' liri u per konsegwenza konna mwaħħlin fuqha.  Imbagħad spiċċajna nnegozjajna li l-upgrading ta' l-infrastruttura jagħmluh il-Midi stess.  Jiġifieri din tista' tkun xi ħaġa simili.  Forsi tgħidli li l-impatt m'huwiex kbir daqskemm hu ta' Manoel Island għax in-numru ta' residenzi huwa ħafna iżgħar, però żgur li se jkun hemm impatt.  Naħseb li huwa importanti li wieħed ikun jaf fuqiex qed jitkellem u forsi inti tista' ssir taf mit-tekniċi tiegħek jekk inħadmux dawn l-istimi, u pereżempju, wieħed jgħid li biex aħna nagħmlu upgrading tat-toroq li jagħtu għall-Kottonera minħabba t-traffiku żejjed li se jiġi ġġenerat minħabba l-proġett, biex aħna nagħmlu upgrading tas-sistemi tad-drenaġġ, ta' l-elettriku, ta' l-ilma, tat-telephones, eċċ., li hemm bżonn li jiġu upgraded hemmhekk, għandna bżonn tant miljuni.  U jekk wieħed ma joqgħodx attent jispiċċa li l-upgrading ta' l-infrastruttura jqum ħafna aktar mid-dħul li jkun se jkollok.  L-iskop tal-mistoqsija huwa appuntu għalhekk.  Jiġifieri jekk il-Ministru jista' jgħidilna dan l-ammont, naħseb li jkun rilevanti għal din id-diskussjoni.

ONOR. FRANCIS ZAMMIT DIMECH:  Nagħmel il-verifika u jekk ikolli iżjed informazzjoni ovvjament ninforma lill-Kumitat wara nofsinhar.  Naħseb li l-Membri japprezzaw li kważi kull informazzjoni li ntalbet qed nipprova nġibha kemm jista' jkun mal-ewwel.  Kumbinazzjoni l-informazzjoni dwar il-uses waslet u nista' nippreżentaha issa.

Però l-impressjoni tiegħi hi - forsi żbaljata - li ż-żewġ Gvernijiet - ħalli l-mertu jkun fejn hu dovut, tat-tnejn - konna diġà qed ngħidu li jekk hu drenaġġ, jekk hija ring road madwar il-Kottonera, jekk hi ċerta riġenerazzjoni, li ngħollu l-livell b'tali mod li se jkun jilħaq ma' l-iżvilupp kollu, anke kif inhu estiż il-proġett.  Jiġifieri ħafna mid-differenza se tkun differenza li l-consortia jkollhom jagħmlu ...  Meta inti qed titkellem fuq it-triq il-ġdida li konna qed nitkellmu dwarha għall-Kottonera kollha, Allaħares hemm bżonn nerġgħu nippjantaw dik ukoll!  Dwar is-sistema tad-drenaġġ kompletament ġdida għall-Kottonera li aħna ilna nsegwu minn qabel l-1996, kompla jsegwiha l-Gvern Laburista u qed inkomplu nsegwuha aħna u kif torbot dik mal-masterplan kollu, ma nassumix li hemm bżonn ...  Forsi għandi żball.  Ninforma lill-Kumitat wara nofsinhar.

ONOR. CHARLES BUHAGIAR: Teħodhiex bħala kritika.  Li qed ngħid huwa li nkunu nafu kemm hu l-ammont, jiġifieri mhux qed ngħid li se tonfqu iktar flus u dawn l-affarijiet.  Xejn minn dan.  Qed nistaqsik kemm se jintnefqu biss.

ONOR. FRANCIS ZAMMIT DIMECH:  Li qed nipprova ngħid jien huwa li hemm spiża li kienet se ssir u se ssir xorta.  Int forsi qed tgħid li hija ikbar.  Iva, jista' jkun.  Il-Gvern assuma r-responsabbiltà tagħha, imma nivverifikalek, jekk għandna l-istima f'dan l-istadju.  Ma nafx.  Jekk trid, sadanittant inqiegħed fuq il-Mejda tal-Kamra lista tad-designated uses kif sottomessi mill-consortia, li naturalment dwarhom kien hemm ukoll il-qbil min-naħa tal-Gvern.  U fil-ġenb hemm ir-riferenza fuq il-land drawing, bħal per eżempju 24/99, għaliex fil-land drawing tkun immarkata hekk, u n-numri li jidhru fuq il-land drawing.  Imbagħad hawn ukoll l-ismijiet tal-postijiet, per eżempju, Treasury Buildings, Scamp Palace, eċċ.  Jiġifieri naħseb li ma tistax tkun ċara iktar minn hekk.  Nifhem ukoll li hawn informazzjoni rilevanti ħafna fuq dan id-dokument partikolari għall-membri tal-media u se nipprokura li jkollna kopja għalihom ukoll.

THE CHAIRMAN:  Hawn iżjed kummenti?  L-Onor. Vella.

ONOR. KARMENU VELLA:  Jista’ l-Ministru jgħidilna jekk għandux xi stima, bejn wieħed u ieħor ta’ kemm se jħaddem nies f’dan il-proġett?
ONOR. FRANCIS ZAMMIT DIMECH:  Jidhirli li qed nitkellmu fuq madwar elf ruħ, però nixtieq li nagħti break-down tagħha wkoll.  Iċ-ċifri li għandi hawn huma approssimattivi, ftit kalkoli li jwasslu għal total ta' 875 impjieg permanenti.  Naturalment huwa previst ukoll li jkollok numru ta' impjiegi oħra indiretti, li allura l-għadd jitla' għal ferm iktar minn elf.  Naturalment dawn huma biss kalkoli.  Naħseb li dan iż-żmien ebda gvern ma jipprova jagħmel rabta kuntrattwali fuq dawn it-tip ta' ċifri, però tlabna liż-żewġ consortia jagħtu indikazzjonijiet għar-rigward tad-diversi impjiegi li jkunu ġenerati.  Se nagħti ftit eżempji.  Per eżempju, il-Yacht Marina - u għalhekk ma tistax tagħmel proġett fuq yacht marina biss - normalment tiġġenera impjiegi diretti ta' 20 ruħ; is-Service Station 10 min-nies; is-Senglea Clubhouse tmienja min-nies; il-Floating Restaurant 12-il ruħ; il-Floating Casino normalment jiġġenera mat-80 ruħ; il-Harbour Ferries u xogħol konness magħhom ma' l-20 ruħ; il-Banking Sector li se jkun qiegħed in-naħa ta' Caraffa Palace u servizzi finanzjarji oħrajn madwar 70 ruħ, il-Boatyard madwar 25 ruħ.  Meta tgħodd dawn iċ-ċifri kollha flimkien tasal għaċ-ċifra ta' 875 impjieg permanenti bħala xogħol dirett.  Barra minn hekk, huwa kkalkolat li se jkun hemm economic multiplier effect qawwi ħafna riżultat ukoll tal-ġenerazzjoni ta' dawn l-elf impjieg ġdid u l-fatt li t-turiżmu se jkun attirat lejn il-Kottonera ferm iktar minn qatt qabel.  Hawnhekk hawn kalkolu li mit-turisti kollha li jiġu Malta għandu jkun hemm target attraction għall-minimu ta' nofs miljun turist fis-sena li jżuru l-inħawi.

THE CHAIRMAN:  L-Onor. Vella.

ONOR. KARMENU VELLA:  Peress li l-Ministru qabel kien wieħed minn dawk li kien jinsisti li ċ-ċifra ta' l-impjegi kellha titniżżel fil-kuntratt, jista' jgħidilna jekk din id-darba din iċ-ċifra hix se titniżżel?

ONOR. FRANCIS ZAMMIT DIMECH:  Jekk l-Onor. Vella jaqra d-dibattiti fil-Kamra tal-Parlament ta' sena ilu jara li jien qatt ma tlabt li ċ-ċifra ta' l-impjiegi tiddaħħal fil-kuntratt.

THE CHAIRMAN:  Iżjed kummenti?  L-Onor. Buhagiar.

ONOR. CHARLES BUHAGIAR:  Fil-karti li għadek kemm għaddejtilna qed ninnota li filwaqt li ilna nitkellmu ħafna fuq floating casino, jidher li issa hemm casino ieħor wkoll.  Taħt Port Cottonera hemm li Scamp Palace envisage that its building will house the casino complex.  Tista' tgħidilna jekk hemmx wieħed jew tnejn, u fil-każ għaliex il-bidla?

ONOR. FRANCIS ZAMMIT DIMECH:  Din diġà semmejtha jien il-bieraħ, jiġifieri mhix sorpriża.  Jien għidt li l-aħħar informazzjoni li għandi hi li Port Cottonera jippreferu li l-casino jkun land-based u ma jkunx floating.  Il-bieraħ għidt ukoll, jiġifieri nerġa' ngħid li mhix sorpriża, li allura l-floating structure tintuża għal restaurant jew entertainment facility.  Il-kuntratt jagħmilha ċarissima li ma jistax ikun hemm iktar minn casino wieħed.  Jiġifieri jekk Port Cottonera p.l.c., li għandhom dan id-dritt, jagħmlu l-floating casino, ma jistgħux jagħmluh fi Scamp Palace u bil-maqlub, jekk jagħmlu l-casino fi Scamp Palace ma jistgħux jagħmlu l-floating casino. 

ONOR CHARLES BUHAGIAR:  Jiġifieri d-deċiżjoni finali fejn se jkun il-casino għadha ma tteħditx.

ONOR FRANCIS ZAMMIT DIMECH:  Din hija sottomessa minnhom, li turi li qegħdin pjuttost fuq id-deċiżjoni li ma jagħmluhx floating imma jagħmluh fi Scamp Palace.  

ONOR CHARLES BUHAGIAR:  Naħseb illi ż-żewġ karti huma sottomessi mill-consortia hux hekk?

ONOR FRANCIS ZAMMIT DIMECH: It-tnejn li huma huma sottomessi mill-consortium u vetted mill-Ministeru bejn il-bieraħ fil-għaxija u dalgħodu.  

ONOR CHARLES BUHAGIAR:  Ħa naqralek il-paragrafu tat-tieni paġna mela.  Dan il-paragrafu jgħid hekk:

"It is emphasised that the above described uses are the present preferred uses and are still being negotiated with the Planning Authority as part of the "pre-submission" exercise, but it is likely that alternative uses will be assigned to some/all of the areas, during the permit application stage or in the future to capitalise on trends and opportunities occurring from time to time.".

Bażikament, jiena ngħid korrettament f'dan l-istadju, il-consortium, ladarba dawn huma sottomessi minnhom, qed jgħidu:  Dawn huma uses għal dawn l-areas li  naħsbu aħna.  Però ċ-ċans huwa li dawn il-uses jinbidlu kollha u nagħmlu affarijiet oħrajn, mhux dak li għandna miktub.  Allura aħna eżattament x'qed napprovaw?  Jekk dawn qed jgħidu:  "Aħna se nagħmlu dawn, imma naħsbu li se nibdluhom kollha", dan ifisser li aħna qed nintalbu li napprovaw dawn, imbagħad nafu li jistgħu jinbidlu kollha jekk qed nifhem tajjeb.   

ONOR FRANCIS ZAMMIT DIMECH:  Naħseb illi din hija in linja mal-prinċipju li aħna enfasizzajna diversi drabi, li qed inħallu dritt lill-Awtorità ta' l-Ippjanar tindika fejn tħoss hi li għandha tagħti gwida differenti.  Però dawn jibqgħu l-preferred uses.  Nerġa' ngħid illi din sottomessa mill-consortia, però bil-vetting tagħna.  U aħna, bħala Ministeru, dejjem insistejna fuq din il-miżura ta' flessibbiltà favur mhux il-consortia, imma favur l-Awtorità ta' l-Ippjanar.  Għax il-consortium hawn qed jgħid:  “Dawn huma l-użi li aħna rridu”.  Imma jekk l-Awtorità ta' l-Ippjanar tgħidilna biex hemm ma jagħmlux restaurant", aħna nippretendu, bl-argument tal-consortium, li l-Awtorità tgħidilhom x'jistgħu jagħmlu minflok restaurant.  Jistgħu jagħmlu ħanut tal-kafe jew xi ħaġa purament kulturali?  Almenu l-Awtorità tgħidilhom. Il-uses kif indikati mill-consortium u li l-Gvern jaqbel magħhom u li aħna nqisuhom ukoll bħala preferred uses huma dawn.  Konna aħna li nsistejna maż-żewġ consortia - jiġifieri l-fatt li qiegħda hawn, kważi kważi setgħet issir għaż-żewġ consortia f'salt - però jrid isir planning process li jinvolvi l-konsultazzjoni pubblika u li jista' jagħti l-każ - kif wara kollox għidt il-bieraħ, għalhekk ma nistgħux nintrabtu b'mod mill-iktar assolut - li jkun hemm xi alternative uses.  Irrid ngħid li mid-diskussjonijiet li kien hemm s'issa ma' l-Awtorità ta’ l-Ippjanar, inkun sorpriż ħafna - biex inkun għidtha b'mod pulit ħafna - jekk ikun hemm ħafna alternative uses, għax ħafna minn dawn ġew diskussi diġà fit-tul bejn rappreżentanti tal-consortia u l-Awtorità ta’ l-Ippjanar.  Naħseb illi dan il-Kumitat japprezza wkoll illi hawn morna preċiżament għal dan il-konċett li kont insistejt dwaru mill-bankijiet ta' l-Oppożizzjoni.  Ħa nkunu nafu almenu l-ħsebijiet x'inhuma fuq xiex qed nitkellmu bħala żvilupp.  Hawn għandek area area bil-land references, bid-designation preċiża ta' bini bini fuqhiex qed nitkellmu.  Almenu nafu li dan huwa l-pjan.  Però jien ma rridx li nagħmlu xi ħaġa li mbagħad tnaqqas il-poteri ta' Awtorità vestita bil-liġi bil-funzjonijiet li għandha l-Awtorità ta’ l-Ippjanar.  Jiġifieri huwa paragrafu li iktar milli ġej mill-Consortium huwa rifless ukoll ta' dak li nsistejna fuqu bħala Ministeru għall-Ambjent.

ONOR CHARLES BUHAGIAR: Imma naħseb huwa rifless ukoll l-argument li għamilt jien, li din id-diskussjoni hi prematura.  Għax aħna hawnhekk qed niġu mitluba li napprovaw xi ħaġa - u issa b'aktar dettall kif tajtna inti, nirringrazzjawk tad-dettalji li tajtna - li m'aħniex ċerti fuqha.  Fil-fatt, kif jidher minn din il-karta, jista' jinbidel kollox.  U nifhem għalfejn qed tgħid hekk din il-karta, għax jien naf kif taħdem l-Awtorità ta’ l-Ippjanar u biex tibdel kollox ma trid xejn.  Imma l-punt mhux dak hu.  Naħseb kien ikun iktar desirabbli li minflok ikollna diskussjoni llum, għallinqas isiru ċerti ammont ta' diskussjonijiet ma' l-Awtorità ta’ l-Ippjanar - kif kien qed isir qabel permezz ta' l-iSteering Commitee li kien hemm qabel, li kellu membru mill-Awtorità ta’ l-Ippjanar jippreżenta l-interess ta' l-Awtorità - biex għallinqas the broad outline tal-proġett ikun approvat meta jiġi quddiem il-Parlament.  Għax jista' jiġri li ntellgħu proġett quddiem il-Parlament, napprovawh, imbagħad nibdluh wara.  Ma naħsibx illi hu sewwa għalina u għall-Parlament illi ma nkunux nafu fuq xiex qed nitkellmu jew inkella nivvotaw fuq xi ħaġa u nispiċċaw nagħmlu xi ħaġa oħra.  U f'dan is-sens jiena nerġa' ngħid li, fl-opinjoni tiegħi, id-diskussjoni li qegħdin nagħmlu hija prematura, għax qabel ma jsiru aktar diskussjonijiet profondi u wesgħin ma' l-Awtorità ta’ l-Ippjanar ħalli ċerti affarijiet jiġu cleared, sal-lum għadna fil-għama dwar il-uses.  Nafu x'inhuma l-preferred uses tal-consortia u nafu x'jixtieq jagħmel il-Ministeru u l-Gvern  hemmhekk.  Jiena fuq dak li hawn miktub hawnhekk m'iniex se nikkumenta għax jidhru affarijiet tajbin b'mod ġenerali, imma l-punt mhuwiex dan.  Jien u l-Consortium u l-Ministru jista' jkollna ħafna xewqat tajbin, imma jekk isirux jew le hija kwestjoni differenti ħafna.  U naħseb illi aħna fil-Parlament irridu nitkellmu fuq affarijiet li huma fattibbli, mhux fuq affarijiet illi huma xewqat.  

ONOR FRANCIS ZAMMIT DIMECH:  Però tapprezza wkoll, għax tibqa' tagħmel riferenza għall-iSteering Commitee, li l-ewwelnett, wara li l-iSteering Commitee kien għamel ir-rapport tiegħu fejn m'hemmx lista ta' uses, allavolja kellek membru ta' l-Awtorità ta’ l-Ippjanar fuq dak l-iSteering Commitee, u bdew in-negozjati mas-sotto-kumitat tal-Kabinett tal-Gvern ta' dak iż-żmien, imbagħad ma baqgħetx ir-riferenza kontinwa ma' l-Awtorità ta’ l-Ippjanar.  Hawnhekk ir-rappreżentant ta' l-Awtorità ta’ l-Ippjanar fuq l-iSteering Commitee ....

ONOR CHARLES BUHAGIAR:  Jekk tippermettili, nikkorreġik.  Fuq is-sotto-kumitat tal-Kabinett kien ikun hemm ukoll rappreżentant ta' l-Awtorità ta’ l-Ippjanar, bħalma kien ikun hemm ukoll rappreżentanti oħrajn.  Nista' ngħidlek għax kont involut.

ONOR FRANCIS ZAMMIT DIMECH:  Nieħu l-kelma tiegħek.  Kont se nispjega li r-rappreżentant ta' l-Awtorità ta’ l-Ippjanar huwa Dr. Conrad Thake għaliex kien hu l-link kontinwa fl-iSteering Commitee.  Naturalment għadu fl-Awtorità ta’ l-Ippjanar, u lili jagħtini pariri anke fuq proġetti oħrajn, inkluż il-proġett ta' l-Art Centre għall-Belt u huwa wkoll fil-kumitat tal-gvern fuq dak is-suġġett.  Kieku kelli nidentifika tnejn mill-uffiċjali, ngħidlek illi huma Dr. Conrad, flimkien maċ-Chief Executive ta' l-Awtorità ta’ l-Ippjanar, Godwin Cassar, li jiena żammejt informati.  U huma wkoll in-nies illi qed ikunu punt kontinwu ta' riferenza ta' djalogu anke fil-consortia.  Jiġifieri li hawn f'dan id-dokument, ir-rappreżentant ta' l-Awtorità ta’ l-Ippjanar f'dan l-iSteering commitee - ma nafx fis-sotto-kumitat tal-Kabinett, la qed tgħidli kien hemm l-Awtorità hemmhekk, kienx l-istess bniedem jew forsi la kien sotto-kumitat tal-Kabinett tlabtu liċ-chief executive - kien min kien, jekk kien wieħed minn dawk it-tnejn huma l-istess tnejn min-nies illi qed inżommhom informati.  Huma l-istess tnejn min-nies li qed nagħmlu d-diskussjoni magħhom bl-iktar mod apert.  U għalkemm - naturalment biex il-consortium jissalvagwardja d-drittijiet tiegħu u anke l-gvern biex jissalvagwarda d-drittijiet ta' l-Awtorità -  hemm il-paragrafu li int ikkwotajt, però dan li hawn miktub hawn huwa diġà kollu diskuss ma' l-uffiċjali ta' l-Awtorità ta’ l-Ippjanar u fuq kollox qed nifhem illi m'hemmx oġġezzjoni f'dak il-livell.  Però naturalment anke l-Awtorità ta’ l-Ippjanar, tinvolviha kemm tinvolviha fil-proċess miegħek ta' proġett ġdid ...  Din ngħaddu minnha aħna bħala gvern u naħseb illi għaddejt minnha int ukoll bħala gvern, per eżempju, inti jkollok il-proġett ta' upgrading ta' Buġibba jew tas-south u tgħid i se jkollok membru ta' l-Awtorità ta’ l-Ippjanar miegħek biex jekk jista' jkun nippjanaw il-bankini, it-toroq u l-pjazez flimkien.  U jgħidlek li hekk trid tagħmel, anzi xi kultant jiddisinjalek biċċa hu, imbagħad jitla' il-file quddiem id-DCC jew l-Awtorità ta’ l-Ippjanar u jew ikollok case officer differenti li jirrikkmanda “le” jew anke jirrikkmanda “iva” u d-DCC ma jaqbilx.  Għax id-DCC kif tista' torbothom, jew il-Bord ta' l-Awtorità ta’ l-Ippjanar kif tista' torbothom?  Inġib il-bord miegħi jiddiskuti l-ħin kollu?  Inkunu qed nistultifikaw il-proċess!  U kemm bl-esperjenza ministerjali li għandkom intom u kemm bħala periti, naħseb li dan il-punt partikolari żgur tifhmuh daqsi u probabbli iżjed minni.  Imma jien, b'rispett għal dan il-proċess kollu, involvejt lill-uffiċjali ta' l-Awtorità u ma nipprevedix - issa ngħidha b'responsabbiltà personali - li jkun hawn tibdil sostanzjali fuq hekk.  Min-naħa l-oħra nifhem, fejn ġieli jkun hemm min ibiddel mingħajr raġuni biżżejjed biex ibiddel minn naħa ta' l-Awtorità ta’ l-Ippjanar, u nifhem illi ġieli jkollhom raġun ukoll.  Per eżempju, ġieli jgħidu li fit-teorija tajjeb illi s-service station toffri dawn is-servizzi, imma jixtiequ EIA u l-EIA qed turina li jekk ma jitteħdux ċerti prekawzjonijiet għandha toffri inqas.  Dawk nagħtihom tort?  Jien nagħtihom raġun.  Jiġifieri għaliex le!  Jew jgħidu li l-impatt se jkun kbir wisq, per eżemepju, ta' residential units kif disinjati mill-consortia, iridu jagħmlu l-mix bejn dawk il-units u l-ispazju quddiem, irid ikun aħjar.  Jien ngħidilhom prosit lil ta' l-Awtorità jekk jagħmlu hekk, imma ma nantiċipax, apparti titjib, li l-Awtorità ta' l-Ippjanar għandha toffri bil-proċess tagħha li jkun hawn bidliet radikali minn dan li hawn imniżżel hawn.  

ONOR. CHARLES BUHAGIAR:  Jien xorta naħseb li l-proġett tressaq fi żmien ftit prematur.  Hemm ħafna studji li għad iridu jsiru, per eżempju, traffic impact statement tal-proġett fuq l-area ma naħsibx li sar, il-waive analysis imsemmi fl-istess kuntratt ma sarx fuq il-marina, fuq il-breakwater, environmental impact assessment, b'mod partikolari fil-famuża boatyard li se teqred Rinella, ma sarx żgur.  Hemm ħafna tipi ta' studji li l-Awtorità ta' l-Ippjanar tibbaża ħafna illużjonijiet fuqhom li għadhom ma sarux.  Allura jien ngħid li l-informazzjoni li qed nibbażaw dan il-proġett fuqha hija fil-mument fuq ix-xewqat ta' x'jixtiequ jagħmlu l-consortia, fuq l-art li jixtieq jgħaddilhom il-Gvern. Jiġifieri qed nitkellmu fuq xewqat.  Fuq xewqat tal-consortia li jridu jagħmlu boatyard hemm, iridu jagħmlu lukanda hawn, residential units hemm, marina u ħafna affarijiet bħal dawn.  Jiġifieri s'issa qed nitkellmu fuq affarijiet li huma, ħalli ngħidu hekk, flimsy ħafna, imma mhux ta' sustanza, għax qabel ma jkollna.... Safejn naf jien biex tagħmel proġett trid diversi affarijiet, imma żgur li l-iktar waħda, apparti  li trid il-fondi u l-esperjenza żgur li trid il-permessi ta' l-Awtorità.  Jista' jagħti l-każ, kif ġara fi proġetti oħrajn li aħna approvajna fil-Kamra tal-Parlament, -  il-bieraħ jew il-bieraħt lura semmejt diġà Manoel Island - fejn napprovaw proġett, jgħaddu s-snin u dan il-proġett lanqas biss jibda.  Fil-każ ta’ Manoel Island il-letter of intent kienet ingħatatilhom fl-1991 jew 1992, seba' jew tmien snin ilu, u sal-lum lanqas ġebla għadhom ma għamlu dawn wara tmien snin. U aħna dan li ma rridux.  
Aħna rridu li dan il-Parlament jilleġiżla u japprova proġetti li huma fattibbli li jistgħu jsiru f'time-frame li huwa qasir u mhux f'time-frame on the never never, li qatt ma jibdew u li qatt ma jitlestew.  Jien naħseb li l-argument li qed nipprova nagħmel jien huwa li, fl-opinjoni tiegħi, dan il-proġett jaqa' f'dik il-kategorija ta' proġetti ibbażati fuq ix-xewqat.  Aħna fuq proġetti fattibbli għandna nitkellmu.  Dan għad għandu ħafna ingredjenti li huma unknowns fih.  Qed joħorġu mid-diskussjoni li għandna llum hawnhekk.  Jiġifieri apparti l-kwestjoni ta' l-Awtorità ta' l-Ippjanar li ma nafux x'se tagħmel, hemm l-istudji li jridu jsiru, lanqas aħna ċerti min huma l-operaturi, lanqas aħna ċerti jekk huwiex se jsir il-boatyard, fejn se jsir u ħafna affarijiet oħrajn bħal dawn. Għandna wisq unknowns fih dan il-proġett u qabel ma jkollok proġett li huwa ċar, definit u preċiż ma tistax titkellem fuq proġett.  Tista' titkellem fuq konċett ta' proġett, tista' titkellem fuq idea ta' proġett, imma ma tistax titkellem fuq proġett.  Dan li għandna quddiemna mhux proġett imma huwa xewqa ta' proġett.  Huma xewqat għal proġett u mhux proġett.  Imma apparti minn dawn, imbagħad nieqaf hawnhekk u ma nkomplix nitkellem fuq din il-ħaġa, nixtieq nistaqsi lill-Ministru xi ħaġa li staqsejtu ħafna drabi qabel u li sal-lum għad ma rrispondinix.  Nittama li ladarba qed nistaqsi mistoqsija waħda jirrispondini.

ONOR. KARMENU VELLA:  Issa ma jirrispondikx żgur għaliex ġie l-Onor. Gatt u dak ma jħallikx!  

ONOR. CHARLES BUHAGIAR:  Il-Ministru ta x'jifhem, jew għallinqas hekk fhimt jiena, li fil-proċess tan-negozjati prattikament innegozja waħdu bl-advisors tiegħu maż-żewġ consortia.  Il-Ministru qal ukoll li hu kabbar il-proġett biex jagħmlu iktar feasible, jekk fhimt tajjeb jien għallinqas.  Minn fejn ġew it-talbiet għall-faċilitajiet?  Min għamel it-talba għall-casino?  Min għamel talba għal lukanda?  Min għamel talba għal residential units?  Dawn it-talbiet għamlulhom il-consortia u l-Gvern ikkonsidrahom, jew il-Gvern ħareġ b'dawn l-ideat?  

ONOR. FRANCIS ZAMMIT DIMECH:  Safejn naf jien diġà weġibtha din għaliex jien għidt li għandek mix;  għandek numru ta' talbiet li saru mill-consortia, naħseb li huwa evidenti, u għandek ukoll il-Gvern li kien hu stess qed jesprimi x-xewqa li rridu footprint ikbar u li jekk jista' jkun irridu l-iżvilupp ta' l-inħawi li kienu mitluqa.  Ħalli nagħti eżempju.  Il-gvern għalih kien desiderabbli ħafna li l-area taħt Sant' Anġlu u mad-dawra ta' Sant' Anġlu tkun żviluppata iktar għaliex għandek wieħed mill-isbaħ postijiet f'Malta b'potenzjal turistiku qawwi, però naturalment mhux jekk tkun fl-istat li hi.  Naturalment il-consortia li kienu qed jagħmlu l-kalkoli tagħhom ukoll mil-lat ta' feasibilities u safejn jixtiequ jespandu, kienu qed jagħmlu rikjesti varji, apparti l-fatt li kienet inġibditilna l-attenzjoni, anke kmieni fin-negozjati, li l-konċett, per eżempju, li jkollok lukanda, forsi anke casino, fl-inħawi kien wieħed li kien diskuss anke mal-Gvern preċedenti, għalkemm kienet ingħatat it-tweġiba li dawk isiru fi stadju iktar tard.  Jiġifieri ma kenitx ingħatat tweġiba li żgur ma jsirux jew li qatt ma jsiru jew li bilfors isiru minn xi consortium ieħor, imma li wieħed jikkonsidra dik fi stadju iktar 'il quddiem.  Billi aħna konna qed nitkellmu mill-bidu nett fuq proġett li ridnih ikbar, ridnih ikbar anke biex bis-saħħa ta' hekk ikollna żewġ consortia jaħdmu maġenb xulxin  ...  Hemm prinċipju fil-management, fl-ekonomija, li inti ma tibqax dejjem targumenta meta għandek żewġ kumpaniji b'entużjażmu li jridu jagħmlu xogħol li huwa ta' ġid għall-area in kwestjoni u dejjem il-famuż argument ta' kif tqassam bejniethom il-proġett li tkun qed titkellem dwaru, imma tista' tagħmel ukoll proġett ikbar li b'hekk il-parteċipazzjoni ta' kulħadd hi fil-livell li kienet se tkun bħala minimu jew iżjed u tkun qed toħloq spin-off u regeneration effect ferm ikbar.  Jiġifieri l-Gvern stess ried proġett ikbar, ried footprint iktar estiż u ried li jkollna anke l-economic spin-off effect u l-employment generation effect, qed nirriferi għalih, garantit b'attivitajiet ekonomiċi li jwasslu għal ferm iktar impjiegi milli jekk toqgħod biss fuq sensiela ta' ħwienet tal-kafe'. Għaliex x'kienu qabel  ...  Issa bir-rispett kollu, meta nisma' l-argument li d-diskussjoni hija prematura f'din il-laqgħa bħalissa, allura sena ilu x'kienet?  Jien naħseb li pre-conception kienet għaliex dak inhar lanqas l-indikazzjoni ta' l-użi ma kellna allavolja tlabna għalihom diversi drabi.  Jiġifieri hawn issir talba għal-lista ta' l-użi li l-consortia jridu u tinġieb fi żmien siegħa mit-talba li ssir.  Titolbuni l-kumpaniji kif inhuma fformati, ma nibgħat lil ħadd jagħmel riċerki l-MFSC u ngħidilkom li hawn qiegħed id-dokument, disponibbli għalikom.  Titolbu shareholding structure u teħduha mill-ewwel.  Jiġifieri, bir-rispett kollu, jien naħseb li qed nagħmlu l-affarijiet bis-serjeta' kollha li nixtiequ nagħmluhom u qed nagħmlu wkoll deċiżjoni fl-interess nazzjonali li ngħidu:  X'irridu? Nistennew l-environment impact assessments kollha li hemm bżonn isiru, it-traffic impact statements li hemm bżonn isiru, il-pariri ta' ma nafx kemm nies oħrajn u dan il-proġett inħalluh fuq the back burner għal xi sena oħra?!  Jew nagħtu l-ixprun neċessarju u ngħidu li dan huwa l-proġett li rridu nazzjonalment.  Jien ngħid li jekk jista' jkun, mhux biss bħala gvern, bħala rappreżentanti tal-poplu Malti kollu flimkien, Gvern u Oppożizzjoni, u b'hekk jibda l-proċess tal-planning, għaliex anke fil-kuntratt tal-Gvern preċedenti ma kienx hemm il-permess mehmuż mal-kuntratt.  Kien hemm miktub li fi żmien qasir wara l-kuntratt jagħmlu l-outline development application, imbagħad kieku dak inhar ma ħarġitx l-outline development application x'konna ngħidu?  Kien hemm klawsola fil-kuntratt, li issa m'hemmx, li l-gvern kien se jkollu rappreżentant biex jekk tqum problema ma' l-Awtorità ta' l-Ippjanar ma nafx x'suppost jagħmel jien.  Jien noffri li nkun jien ir-rappreżentant imma jien nista' ngħid, int tista' iċċempel-  u ngħidha mhux bi kritika u nerġa' nenfasizza dak li għidt qabel -  elf darba lill-uffiċjali ta' l-Awtorità ta' l-Ippjanar.  Jekk l-Awtorità ta' l-Ippjanar ikollha argumenti sodi għaliex hi tixtieq tagħmel suġġeriment wieħed u mhux ieħor, għandha dritt li tagħmel hekk.  Jew nemmnu fiha din l-Awtorità jew le!  Jew ngħidu li se nibdew nagħmlu proġetti kbar għal pajjiż ... U naħseb li hawn nies f'Malta li jemmnu f'dan li se ngħid issa, li ngħidu li dawn se jkunu eżenti mill-proċess ta' l-ippjanar.  Imma jien naħseb li tkun deċiżjoni kontroversjali ħafna, hawn school of thought, hawn min jaħseb hekk: “imma issa jien naf!”  L-Oppożizzjoni taħseb hekk?  Hawn min qalha fil-fatt.

ONOR. CHARLES BUHAGIAR:  Imma Ministru ma rrispondejtnix erġajt.  Min talab il-casino, il-Consortium jew il-Gvern?

ONOR. FRANCIS ZAMMIT DIMECH:  Il-casino u l-lukanda talabhom il-Consortium.

ONOR. CHARLES BUHAGIAR:  Issa r-residential units min talabhom?

ONOR. FRANCIS ZAMMIT DIMECH:  Ir-residential units meta għedna li l-iżvilupp se jmur għal hemmhekk iddiskutejna f'diversi stadji li jkun hemm ukoll mix li tinkludi l-komponent residenzjali, u l-Konsorzju talab li jkun hemm residential units.

ONOR. CHARLES BUHAGIAR:  Tajjeb, mela issa wasalna x'imkien.

ONOR. FRANCIS ZAMMIT DIMECH:  Qed tara!

ONOR. CHARLES BUHAGIAR:  Mela r-residential units, il-casino u l-lukanda talbuhom il-konsorzja rispettivi.

ONOR. FRANCIS ZAMMIT DIMECH:  Imma skond policies li konna qed niddiskutu flimkien, li ridna regeneration ikbar.

ONOR. CHARLES BUHAGIAR:  Mhux qed nagħmel query fuq il-mod, imma li talbuhom huma.  Dik li rrid inkun naf.  Mela talbuhom huma.  Issa nerġa' niġi għal din, imma se nerġa' mmur lura għal dik li għedt inti.

ONOR. FRANCIS ZAMMIT DIMECH:  Imma minn dik il-lista ta' talbiet li kellna ara taħseb li lqajna t-talbiet kollha!

ONOR. CHARLES BUHAGIAR:  Inti għamilt l-argument li dan huwa proġett akbar u allura kellu bżonn iktar affarijiet fih.  Ma tistax toqgħod targumenta li kull darba qed tkabbar il-proġett.  Jekk se nibqgħu sejrin hekk nagħmlu Malta kollha f'dan il-proġett, se ndaħħlu lil kulħadd fih.  Jiena naħseb li hemm differenza bejn dan il-proġett u li l-proġett ta' qabel huwa l-konċett warajh.  Għaliex il-konċett tal-proġett ta' qabel telaq mill-idea "ejjew nagħmlu upgrading tal-Kottonera u l-aktar parti ideali minn fejn tibda għaliex fiha l-aktar potenzjal huwa x-xatt tal-Birgu għax għandek il-bini storiku hemmhekk, li ħafna ġenerazzjonijiet ma ħadux ħsiebu, waqa'  in desrepair u hemm bżonn ħafna flus biex nirranġawh u nsibulu użu."  Allura għedna li biex nonfqu dawk il-flus, min se jidħol għal dan ix-xogħol, il-konsorzju se jidħol għal dan ix-xogħol irid isib użu għal dan il-bini - u nerġa' ngħid li użu limitat tista' tagħmel b'dan it-tip ta' bini u dan kulħadd jafu; ma tistax tagħmel li trid b'dak il-bini storiku, trid tibbilanċja ftit jew wisq permezz tal-marina - imma kien hemm min kien interessat li jagħmlu dan għaliex is-16-il konsorzju, speċjalment it-tnejn li ġew short-listed, it-tnejn xtaqu jidħlu għal din il-biċċa tax-xogħol.  Jiġfieri ladarba xtaqu li jidħlu għaliha jien nifhem li l-proġett kif kien, kien feasible għalihom għaliex kieku ma kenux jidħlu għalih.  Jiġifieri li llum tiġi tgħidli li se nagħmlu akbar u se nagħmlu aħjar ...  Kif kien diġà kien tajjeb għalihom u anke għalina bħala gvern u bħala pajjiż.  Għaliex aħna ridna li nibdew mill-aktar ħaġa li tista' trendi fil-Kottonera. Il-Kottonera l-iktar ħaġa li trendi - u dan joħroġ anke mill-istudju li għamlet l-istess Awtorità ta’ l-Ippjanar, kif ukoll il-Maritme Authority - hija li inti jkollok marina hemmhekk, ikollok il-faċilitajiet tal-marina qegħdin fuq ix-xatt f'dawk il-palazzi storiċi li hemm u tibda minn hemmhekk l-iżvilupp tal-Kottonera. 

U dan kellu jkun phase one ta' l-iżvilupp.  Imbagħad tagħmel phase two, phase three u tibqa' għaddej skond kemm trid tkabbar il-proġett, bħalma qed tgħid inti.  Imma l-konċett ta' dan il-proġett huwa differenti.  Il-konċett tal-proġett huwa li qbadtu proġett li huwa diġà feasible ekonomikament u kien imwassal u kabbartuh u sal-lum għadna ma fhimniex eżattament għalfejn tkabbar f'daqqa.  Jiena personalment - sħabi ma nafx - ma nistax nifhem sal-lum għalfejn dan il-proġett tkabbar bil-mod li tkabbar.  Issa sirna nafu - għaliex għadek kif għedt inti - li tkabbar għax il-konsorzja li ddiljajtu magħhom qalu li biex jagħmlu marina u jirranġaw dak il-bini u jagħmlu faċilità għal marina f'dak il-bini, dak huwa tajjeb għal konsorzju wieħed, imma għal żewġ konsorzja m'hemmx biżżejjed laħam fih il-proġett.  Mela ħalli nagħmlu t-talbiet tagħna ħalli ndaħħlu aktar faċilitajiet, u ġew bit-talbiet tagħhom, u fost it-talbiet tagħhom, kif għedt inti, kien hemm lukanda, casino, residenzi, boatyard, li ma kienx hemm qabel.  Il-boatyard ma kenitx fir-Rinella ...    Jiġifieri kien hemm dawn l-affarijiet kollha u l-unika raġuni għalfejn daħħalnihom - din toħroġ waħedha issa - kienet għaliex ma kienx hemm biżżejjed laħam finanzjarju, qligħ u feasibility għaż-żewġ konsorzja fil-proġett kif kien qabel.  Allura biex indaħħlu żewġ konsorzja kellna bilfors inkabbruh u ndaħħlu faċilitajiet ġodda.  Mela l-faċilitajiet ġew mitluba mill-konsorzja nfushom.  Il-gvern ikkonsidra t-talba tagħhom u qabel magħhom milli nista' nifhem jien.  U allura kabbarna l-proġett, mhux fl-interess tan-nies tal-Kottonera jew fl-interess nazzjonali jew fl-interess tal-gvern, imma kabbarna l-proġett fl-interess taż-żewġ konsorzja għaliex kieku ma għamilniex hekk, wieħed minnhom kien jibqa' barra.  Dik l-istorja kollha.  Dik il-konklużjoni li tasal għaliha meta inti qed tiddiskuti hekk.  

Issa niġi għall-mistoqsija l-oħra tiegħi.  Il-konsorzja għamlu t-talbiet tagħhom għall-faċilitajiet.  Meta għamlu t-talbiet tagħhom, il-Gvern ikkonsidra dawn it-talbiet fis-sens ta' l-expertise li għandhom il-konsorzja għat-talba li għamlu?  Per eżempju, jekk il-Port Cottonera Ltd talbu li jagħmlu casino, il-Gvern deherlu li l-casino għandu jingħata lill-Port Cottonera Ltd għaliex għandhom l-esperjenza jmexxu l-casinos?  Forsi l-Cottonera Waterfront plc kellhom esperjenza fil-casinos aktar milli kellhom il-Port Cottonera Ltd.  Jiġifieri fuq liema kriterju ġġustifikaw - apparti l-qliegħ tal-flus - l-għażla tal-faċilitajiet li riedu?

ONOR. FRANCIS ZAMMIT DIMECH:  L-ewwelnett, jien ikolli t-tentazzjoni li nistaqsi lill-Membri ta' l-Oppożizzjoni mistoqsijiet jien biex nibbilanċja ftit dan il-grilling ta' ma nafx kemm-il siegħa li se nkunu għamilna.  Il-mistoqsija li għandi t-tentazzjoni li nistaqsi - jekk iridu jweġbuha u jekk iridu ma jweġbuhiex, forsi m'humiex taħt l-istess obbligi tiegħi li jwieġbu -  hi:  Huma kontra?  Għax aħjar nibda nifhem. Huma kontra li fil-Kottonera jkun hemm lukanda, kontra li fil-Kottonera jkun hemm casino?

ONOR. CHARLES BUHAGIAR:  Kontra li ssir spekulazzjoni fil-Kottonera iva.   Jekk issir spekulazzjoni iva, kontra tagħha.

ONOR. FRANCIS ZAMMIT DIMECH: Skond x'tifhem bi spekulazzjoni.  Jiġifieri inti qed teskludi li qabel kien hemm spekulazzjoni?  Hawn xi proġett kummerċjali li ma fihx element ta' spekulazzjoni?  Għax taf fiex se twassalna din?  Se twassalna f'teorija komunista antika ħafna, li suppost issa d-dinja kollha skartat, li kienu jgħidu "profit is a dirty word".

ONOR. CHARLES BUHAGIAR:  X'għandu x'jaqsam?!

ONOR. FRANCIS ZAMMIT DIMECH:  Imma hekk tfisser spekulazzjoni.  "Spekulazzjoni" tfisser li inti tagħmel xi ħaġa biex taqla' minnha.  Dik li tfisser spekulazzjoni.

ONOR. CHARLES BUHAGIAR:  "Spekulazzjoni" ssir meta jkun ħafna inċertezza u tapprofitta ruħek mill-inċertezza li jkun hemm.  B'hekk issir l-ispekulazzjoni.  U dak li qed jiġri hawn.  

ONOR. KARMENU VELLA:  Hemm differenza li taqbad u tagħżel u tagħti l-art b'xejn fl-interess nazzjonali u altru tagħtiha kif qed tagħmel inti biex jispekola min se jeħodha!

ONOR. CHARLES BUHAGIAR:  Lanqas taf min huma l-operaturi!

ONOR. FRANCIS ZAMMIT DIMECH:  Din ta' l-interess nazzjonali, il-mument li l-Gvern preċedenti - għaliex suppost din kienet il-viżjoni ġdida, moderna, eċċ. - iddeċieda li proġett bħal dan ma jagħmlux il-gvern, - imbagħad se mai jalloka l-ħwienet hu - imma jsir minn konsorzja kummerċjali, il-mument li l-gvern ħa dik id-deċiżjoni, kien qed jgħid li dan huwa proġett li jrid jinħadem bir-regoli tas-suq kummerċjali.  Din hija deċiżjoni fundamentali.  Issa jekk jiddispjaċikom minnha għidulna.

ONOR. CHARLES BUHAGIAR:  X'għandu x'jaqsam?

ONOR. FRANCIS ZAMMIT DIMECH:  Din hija deċiżjoni fundamentali għaliex l-argument kollu hu jew il-gvern jgħid li se jagħmel l-upgrading ....  Nerġa' ngħid li aħna kkonsidrajnieha ...

ONOR. KARMENU VELLA:  L-argument hu li inti tellajt il-proġett mhux fl-interess tal-proġett, imma biex takkomoda konsorzju minnhom.  Daqshekk, dak l-argument!

ONOR. FRANCIS ZAMMIT DIMECH:  Aħna ma ridna nakkomodaw lil ħadd.  Il-Gvern, l-ewwelnett, m'għandu xejn kontra ebda konsorzju u jekk l-Oppożizzjoni għandha xi ħaġa kontra xi konsorzju, jgħidilna wkoll.  Aħna konna qed nikkonsidraw l-għażliet kollha, inkluża l-għażla li l-proġett isir bħala proġett min-naħa tal-gvern, almenu bħala marina, imbagħad talloka l-faċilitajiet parti parti u probabbli kieku dan il-proġett ħsibna aħna from scratch konna mmorru b'dik l-approach għaliex nieħdu verament pass pass u kulħadd jagħmel se mai l-parti tiegħu, basta fi pjan organiku.  L-Awtorità Marittima indikat -  mhux irrifjutat għaliex naturalment stajna tajniha direttiva - li ma kienx fl-interess ekonomiku tagħha li tagħmel il-marina u l-parti mill-iżvilupp tal-Kottonera hi. Aħna rajna li fl-interess nazzjonali jagħmel iktar sens kummreċjali li jkun hemm l-iżvilupp bil-parteċipazzjoni totali tas-settur privat u fil-programm elettorali tagħna għedna li aħna nkunu disposti li proġett bħal dan isir bil-partiċipazzjoni tas-settur privat. Imbagħad stajna ngħidu li nibqgħu bil-proġett kif kien u nerġgħu nagħmlu l-aġġudikazzjoni jew favur l-istess konsorzju li għażel il-Gvern preċedenti jew favur konsorzju ieħor jew favur qualsiasi konsorzju ieħor li aħna nistgħu niddiskutu miegħu, jew l-għażla politika ċara li aħna kburin minnha, li għidna li prattikament irridu, from day one, proġett ikbar għax il-Kottonera jixirqilha aħjar.  

Aħna għidna mill-ewwel ġranet tagħna fil-gvern li ma tagħmilx riġenerazzjoni fil-Kottonera billi ġġib il-marina biss, billi tirranġa l-palazzi storiċi biss, billi l-uniku vantaġġ li tagħti lir-residenti ta' l-Isla huwa li tgħidilhom biex imorru fix-xatt u joqogħdu jxejru lid-dgħajjes għaddejjin, ...  Dan aħna għidnih minn fuq il-bankijiet ta' l-Oppożizzjoni, għidnih fil-kampanja elettorali u b'konsistenza mal-prinċipji politiċi u mad-deċiżjonijiet politiċi li ħadna. U dan m'għamilniehx biex nakkomodaw lil xi ħadd, li rridu proġett ikbar u proġett ta' investiment serju għall-inħawi.  

THE CHAIRMAN:  Iktar kummenti?

ONOR. CHARLES BUHAGIAR:  Ħadd m'hu qed jargumenta li l-proġett tal-Kottonera għandu jieqaf fil-marina u fil-bini ta' max-xatt, jiġifieri dak inti biss qed targumentah. Kulħad jaqbel li l-Kottonera jixirqilha żvilupp sostenibbli u fit-tul, imma li qed ngħidu aħna huwa li jidhrilna li l-mod kif sar dan sar biex jiġi akkomodat it-tieni konsorzju li se jiġi kkwalifikat.

THE CHAIRMAN:  Ma nixtieqx li nerġgħu nagħmlu l-istess punti li tqajmu diġa`.

ONOR. CHARLES BUHAGIAR:  Le, ħalli nitkellem fuq xi ħaġa oħra, Sur President.  Mela issa għandna żewġ consortia hemmhekk, u ż-żewġ consortia għandhom biċċiet differenti tal-proġett. Wieħed mill-consortia huwa l-Cottonera Waterfront p.l.c., li se jagħmel il-marina, u l-Port Cottonera Ltd., li se jagħmel ir-riabilitazzjoni ta' ħames mis-sitt palazzi li hemm fuq il-Birgu Waterfront.  Ovvjament biex il-marina taħdem tajjeb u jkollha ambjent tajjeb biex taħdem wieħed irid jaċċerta ruħu li dawk il-palazzi li hemm fuq il-Birgu Waterfront jiġu rranġati bejn wieħed u ieħor fl-istess żmien li qed issir il-marina għax inti ma jistax ikollok building site hemmhekk u l-marina qed tiffunzjona on the other side across the quay.  Waħda mill-affarijiet importanti ħafna għall-mod kif inhu propost dan il-proġett mill-Gvern huwa l-koordinament tax-xogħol, u hawnhekk nixtieq nistaqsi jekk sarx xi tip ta' arranġament fuq kif ix-xogħlijiet se jiġu kkoordinati biex wieħed jaċċerta ruħu li l-proġett taż-żewġ consortia jimxu flimkien.

ONOR. FRANCIS ZAMMIT DIMECH:  Iva, jien indikajt ripetutament lill-consortia li t-taqsima tax-xogħlijiet fi ħdan il-Ministeru għall-Ambjent se tassumi wkoll fuqha r-rwol ta' koordinazzjoni bejn iż-żewġ consortia u li rridu li jsir liaison kontinwu biex din il-koordinazzjoni tkun effettiva.  

ONOR. CHARLES BUHAGIAR:  Imma f'każ li xi consortium, għal xi raġuni jew oħra, li tista' tkun valida u li tista' ma tkunx, ma jibqax mal-programm ta' koordinament li jkollu, x'jiġri?

ONOR. FRANCIS ZAMMIT DIMECH:  Naturalment il-kuntratt diġa` jistipula termini li fi ħdanhom il-consortia jridu jaħdmu u li l-gvern, f'dan il-każ permezz tad-Direttur tad-Dipartiment ta' l-Artijiet, pero` dak huwa uffiċjal pubbliku li jista' jagħmel delega ta' dik il-funzjoni lil nies tekniċi fit-taqsima xogħlijiet, jekk hemm bżonn, jew inkella jaħdem f'kull każ b'kooperazzjoni magħhom, hemm poteri li għandu l-gvern anke favur uffiċjal pubbliku ieħor, li jekk ikun hemm bżonn nużawhom.

ONOR. CHARLES BUHAGIAR:  Ħalli niftehmu tajjeb.  Jekk meta konsorzju minnhom japplika mall-Planning Authority biex jibni l-marina u meta l-konsorzju l-ieħor across the quay japplika biex jirriabilita l-palazzi fuq il-waterfront u għall-grazzja ta' l-argument, il-permess tal-marina jinħareġ malajr, filwaqt li l-ieħor idum iktar ma joħroġ, naturalment il-konsorzju li jrid jirranġa l-marina jkun irid jibda x-xogħol ħalli jibda jiġġenera t-turnover cash flow tiegħu, però min-naħa l-oħra se jkun limitat ħafna għax ix-xogħlijiet jew ma jkunux saru jew inkella jkunu qegħdin fil-proċess li jsiru.  F'dak il-każ jistgħu jinħolqu ċerti problemi għax dawn ...  Inti stess għidt li it wasn't easy li ġġibhom jaħdmu flimkien lil dawn iż-żewġ consortia u naf li m'huwiex faċli għaliex ovvjament aħna lil dawn iż-żewġ consortia nafuhom it-tnejn.  Allura f'każijiet bħal dawn x'se jiġri; meta għandek consortium li qed itellef lill-ieħor?  Issa jekk huwiex qed itellfu b'kapriċċ jew qed itellfu għaliex m'għandux kontroll fuqu, it's another matter.

ONOR. FRANCIS ZAMMIT DIMECH:  Sforz l-ottimiżmu etern li nipprova nibqa' nħaddan u sforz ukoll ...

ONOR. CHARLES BUHAGIAR:  Imma l-kuntratti ma jsirux bl-ottimiżmu, Onor. Zammit Dimech!

ONOR. FRANCIS ZAMMIT DIMECH:  Kont se ngħid u sforz ukoll realta' importanti li nixtieq nirriferi għaliha, f'dan il-każ il-consortia m'għandhomx interessi li jikkonfliġġu għaliex daqskemm hu fl-interess ta' min irid jopera l-marina li jixtieq li jkollu r-restaurants, il-lukanda u l-faċilitajiet l-oħra joperaw tajjeb biex min jiġi bil-yacht tiegħu isib dawk il-faċiltaijiet u jgawdi minnhom, daqstant ieħor huwa fl-interess ta' min ikun qed imexxi l-lukanda u r-restaurants li faċċata tagħhom ma jkunx hemm dehra vojta, imma jkun hemm yacht marina li tkun qiegħda tiffunzjona. Dan kemm biex iġġiblu klijentela, kif ukoll għax issebbaħ l-ambjent u għalhekk ikun jista' jirreklama din l-attrazzjoni fil-marketing tiegħu barra.  Mela l-interessi tal-consortia f'dan il-każ huma interessi li jaqblu bejniethom.  Aħna se nipprovdu framework ta' koordinazzjoni u, jekk hemm bżonn, ta' project management biex dawn inżommuhom fil-kuntatt meħtieġ flimkien u biex nagħmlu l-monitoring tiegħu, għaliex l-iktar ħaġa faċli hija li nfarfru minn fuq spallejna u ngħidulhom biex jappuntaw wieħed u wieħed - u probabbli li ngħiduhielhom ukoll - u dawn iridu jiltaqgħu kull ġimgħa jew kuljum, jekk hemm bżonn.  Imma aħna qed ngħidu li dik jagħmluha, imma ma' dik se jkun hemm punt ta' riferenza fil-gvern, li għandna forsi wkoll dan il-vantaġġ kbir maż-żewġ consortia li llum ingawdu, minkejja kull diffikulta` li kien hemm fin-negozjati, il-fiduċja taż-żewġ consortia, li nkunu r-reference point ta' bejniethom fuq bażi kontinwa.

ONOR. CHARLES BUHAGIAR:  Jiġifieri l-Gvern mhux se jżomm ċertu poter li permezz tiegħu jista', mhux jimponi għax diffiċli, imma jġiegħel, per eżempju, konsorzju jħaffef fix-xogħol tiegħu biex ma jtellifx lill-ieħor.

ONOR. FRANCIS ZAMMIT DIMECH:  Il-Gvern qed iżomm il-poteri kollha li kien se jżomm il-Gvern preċedenti fil-kuntratt.

ONOR. CHARLES BUHAGIAR:  Imma issa differenti għax issa għandek żewġ consortia u mhux wieħed.

ONOR. FRANCIS ZAMMIT DIMECH:  Iva, imma in termini ...  Jiġifieri bniedem ma jistax jaqbeż it-terminu u jdum.  Fl-eżempju li tajt inti jista' jdum ma jibda l-lukanda imma jaf li fi żmien tliet snin irid ilestiha u jekk ma jlestihiex fi żmien tliet snin ikun qed jikser il-kuntratt.  

ONOR. CHARLES BUHAGIAR:  Imma jippreġudika l-proġett kollu.  Wara kollox l-interess tagħna huwa li jsir il-proġett.

ONOR. FRANCIS ZAMMIT DIMECH:  Huwa ugwalment fl-interess tal-consortia li jsir il-proġett.  Din hija kwestjoni wkoll - issa m'aħniex se noqogħdu nirripetu l-kelma "fiduċja" - illi aħna għanda fiduċja fiż-żewġ consortia.  Kont se nagħmel dan l-argument qabel.  Jien nista' noqgħod nerġa’ nirreferi għal-lista taż-żewġ consortia.  Illum iltqajt magħhom it-tnejn.  Jien onestament nagħti parir lin-naħa ta' l-Oppożizzjoni biex ma jibqgħux bl-atteġġjament li qisu hemm xi konsorzju wieħed kollu iswed u l-ieħor kollu abjad, anzi dan l-atteġġjament m'għandu jittieħed mill-ebda naħa tal-Kamra.  Dawn huma żewġ consortia li jridu jaħdmu, ...  Issa jekk tridu li noqgħod naqralkom l-ismijiet u nistaqsikom x'għandkom kontra parti jew oħra naqrahom ukoll, imma ma naħsibx li ...  

ONOR. CHARLES BUHAGIAR:  Dawn m'humiex l-uniċi tnejn li jridu jaħdmu f'Malta għax hemm ħafna oħrajn li jridu jaħdmu wkoll.

ONOR. FRANCIS ZAMMIT DIMECH:  Mela le!  U għal kull proġett ieħor u għal kull attivita` kummerċjali oħra li jkun hawn fil-pajjiż j'Alla jaħdmu l-konsorzji kollha li hawn f'Malta bħalissa u jinħolqu oħrajn magħhom!  U probabbli nibdew naraw consortia fejn ikollhom biċċiet minn konsorzju u biċċiet mill-ieħor, jaħdmu flimkien ...  U diġà hemm, jiġifieri.  

ONOR. CHARLES BUHAGIAR:  Ħalli nerġa` mmur fuq xi ħaġa li semmejna qabel.  L-ewwel tkellimna fuq is-servizzi infrastrutturali u t-toroq li jridu jsiru ġodda u ovvjament dan jorbot ukoll max-xogħol li jridu jagħmlu l-consortia.  Jiġifieri hemmhekk kulħadd irid jagħmel il-parti tiegħu; il-consortia jridu jagħmlu xogħolhom hemmhekk u l-gvern irid jagħmel il-parti tiegħu wkoll għax ma tistax tlesti proġett u mbagħad, per eżempju, ikollok id-drenaġġ mhux qed jaħdem tajjeb jew inkella t-toroq ma jkunux lesti.  Allura parallel max-xogħol tal-consortia l-gvern irid jagħmel programm ta' xogħol ta' upgrading ta' l-infrastruttura u tat-toroq ta' dawk in-naħat.  Allura apparti l-ispejjeż biex isir dan l-upgrading, jista' l-Ministru, jekk se jagħtina informazzjoni, jagħtina wkoll il-programm li hemm maħsub - anke tentatively jiġifieri għax jien nifhem li jista' jkun mhux korrett ..

ONOR. FRANCIS ZAMMIT DIMECH:  Se nivverifika imma jien naħseb li inti taf, jew tikkalkola jekk stess ma tafx, li dawn huma programmi li d-dettall tagħhom għad irid jiġi definit.  Pero` ovvjament il-project management mhux se jkun bejn il-gvern u l-consortia biss, imma jkun għall-gvern ukoll.

ONOR. CHARLES BUHAGIAR:  Imma għandek time frame biex tagħmilhom?

ONOR. FRANCIS ZAMMIT DIMECH:  Mela le, mhux ovvja?!  Aħna qegħdin niltaqgħu mal-consortia u nagħmel time frame fuqhom u fuqna u jekk hemm bżonn nagħmlu ftehim bejnietna wkoll biex ikun hemm ftehim amministrattiv dwar it-trasferiment ta' artijiet.  Imma mbagħad dan inqiegħduh fuq il-mejda tal-Kamra, jiġifieri ma niġux quddiem dan il-Kumitat biex niddiskutu dak il-ftehim ukoll.

ONOR. CHARLES BUHAGIAR:  Jiġifieri se tagħmlu ftehim bejnietkom dwar kif jinħadem ix-xogħol bejn il-consortia?

ONOR. FRANCIS ZAMMIT DIMECH:  Iva, mela le!  Anzi hekk għandu jsir.

THE CHAIRMAN: Nixtieq nirriferi lill-Ministru għad-designated uses li qiegħdilna fuq il-mejda llum. Jirriżulta li għal dak li huwa l-hotel complex, dan se jiġi handled mill-Port Cottonera Ltd.  Issa skond il-memo and articles of association tal-Port Cottonera Ltd. wieħed mill-firmatarji għall-Abonmarche Investments Inc. huwa Dr John C. Grech.  Issa billi huwa fatt magħruf li Dr John C. Grech huwa ċ-chief executive jew iċ-chairman designate tan-National Tourist Organisation jew tan-National Tourist Authority - fil-fatt diġa`, jekk m'iniex sejjer żball, siefer mal-Prim Ministru ċ-Ċekoslovakkja f'dik il-kapaċita` - tħossux illi billi l-operating site tal-lukanda, jew il-bini anke tal-lukanda nnifisha tkun tirrikjedi ċerti permessi mill-NTOM, jista' jkun hemm xi forma ta' konflitt ta' interess f'dan ir-rigward?

ONOR. FRANCIS ZAMMIT DIMECH:  M'għandi l-ebda dubju li Dr John C. Grech se jimxi bl-iktar miżuri ta' korrettezza amministrattiva li huwa magħruf għalihom.

THE CHAIRMAN: Issa xtaqt nirriferi għal xi punti oħra tad-designating uses, forsi l-Ministru jkun jista' jagħtina xi ftit iktar dettalji.  Meta qed jitkellem dwar is-St Angelo Re-Development qed jgħid li se jkun hemm limited residential use for use of mega-boats residing in Maltese ports. Jista' l-Ministru jelabora xi ftit dwar dan?  It-tieni nett, jista' l-Ministru jagħtina idea dwar l-extent tal-Menqa tal-pied-à-terre for residing yachtsmen, li huwa envisaged, u t-tielet punt, fil-Caraffa Palace qed jingħad li ż-żona se tiġi wżata mhux biss minn banek, imma anke minn istituzzjonijiet finanzjarji oħrajn, jista' forsi jagħtina xi ħjiel dwar x'tip ta' instituzzjonijiet finanzjarji oħrajn, apparti minn banek, il-gvern qiegħed jikkonsidra f'dan l-istadju preliminari.

ONOR. FRANCIS ZAMMIT DIMECH:  Ħalli nipprovaw neħduhom waħda waħda.  L-ewwelnett, dwar is-St Angelo Re-Development, il-limited residential use huwa dak li kont qed nindika, anke jidhirli waqt il-laqgħa tal-bieraħ, bħala parti mill-yacht-club fejn ikollok ukoll il-possibbilta` ta' akkomodazzjoni, u tal-Menqa hija bħalha.  Pero` mbagħad dwar il-kuntratt hemm limits ta' kemm ikollok kmamar.  Se jkolli nirriferi għall-kuntratt biex nagħti l-limits, imma din nistgħu nivverifikawha flimkien għax dan qiegħed fil-kuntratt propost.

Rigward il-banek u istituzzjonijiet finanzjarji oħrajn, naturalment, l-ewwelnett, illum ħafna drabi min jindikalek li jrid jagħmel banek jindika awtomatikament istituzzjonijiet finanzjarji oħrajn, anke biex ikollu l-flessibbilta` lil min irid jara hemm bħala operatur. Naturalment l-Onor. Membru jaf li f'Malta diġa` hawn - mingħajr ma noqgħod insemmihom b'isimhom, jekk tmur in-naħa tal-Gżira, biex nagħti eżempju wieħed - istituzzjoni finanzjarja magħrufa li joffru diversi servizzi u li għandhom uffiċini hemmhekk.  L-iskop tal-konsorzju huwa li jkun hemm ukoll din il-faċilita` offruta bħala uffiċini f'dik l-area t'hemmhekk.  Biex nagħmilha ċara mal-ewwel, jekk ikunu operaturi preżenti, probabbli m'għandhomx bżonn permessi oħrajn u jekk ikunu ġodda jridu jgħaddu mill-għarbiel l-ieħor ta' l-MFSC.  (Interruzzjonijiet)

Il-pied-à-terre hija speċi ta' estensjoni tal-faċilitajiet li għandek fis-St Angelo Re-Development, imma mhux bilfors bl-accomodation facilities.  Jiġifieri, per eżempju, ikollok faċilitajiet fejn tieħu drink, li hija pied-à-terre ukoll, pero` f'kull każ fil-kuntratt propost hemm limitu ta' kmamar li dan il-konsorzju jista' joffri bħala yacht-club facilities. Jekk qed niftakar sew, jidhirli li hemm 30 kamra kif hemm 40 kamra għall-health club, imma dwar dan nistgħu niċċekkjaw fil-kuntratt.  Jiġifieri hemm limiti apposta.

THE CHAIRMAN:  L-Onor. Vella.

ONOR. KARMENU VELLA: Jista' l-Ministru jgħidilna kif wasal għall-kirja ta' l-area li qed tingħata?

ONOR. FRANCIS ZAMMIT DIMECH:  Jekk hu rigward l-ammont naħseb li diġa` spjegajt xi tliet darbiet.  Tlaqna miċ-ċifra li kien hemm ftehim dwarha mal-Gvern preċedenti, ridna nestrapolaw dik iċ-ċifra għal waħda ogħla minħabba li qed nitkellmu fuq żvilupp ikbar, pero` fl-istess ħin ma ridniex naslu għal xi ċifra li tkun tant astronomika li tirrendi dan il-proġett mhux feasible.  Aħna nqisu li huwa fl-interess nazzjonali li dan il-proġett jibda kemm jista' jkun malajr u li jagħti l-ispin-off effects ta' xogħol u ta' attivita` ekonomika għall-Kottonera u għal Malta.

ONOR. KARMENU VELLA:  Pero` iktar milli ċ-ċifra, il-units kollha huma marbuta b'ċertu ammont ta' kirja?  Ħalli ngħidlek għalfejn qed nistaqsi dan.  Il-għaliex iktar tard fil-kuntratt hemm illi jekk xi parti mill-art jew mill-bini li tkun qed tingħata ma jinħariġx permess fuqha, dik l-art jew dak il-bini jerġgħu jmorru lura għand il-gvern u naturalment jekk xi parti tmur lura lill-gvern ikun irid jitnaqqas iċ-ċens.  Allura f'dak il-każ jien qed nassumi li jekk għandek għaxar biċċiet, kull biċċa għandha ammont tal-kirja biex jekk ikun hemm xi biċċa li terġa` tmur lura għand il-gvern minħabba li ma jkunx ingħata permess fuqha, kulħadd ikun jaf iċ-ċens li għandu jitnaqqas minn fuqha.

ONOR. FRANCIS ZAMMIT DIMECH:  Il-parir legali li ħadt fuq dan il-punt x'ħin darba minnhom tqajjem waqt id-diskussjonijiet hu li f'każijiet bħal dawn il-gvern jimxi pro-rata jew inkella għandu wkoll id-dritt - li jidhirli li joħroġ mill-Kodiċi Ċivili - li l-partijiet jistgħu jaqblu bejniethom u jagħmlu weighting differenti tat-tqassim taċ-ċens, jekk ikun hemm il-qbil tat-tnejn.  Jekk ma jkunx hemm il-qbil tat-tnejn trid timxi pro-rata.

ONOR. KARMENU VELLA:  Pro-rata ta' l-area jiġifieri?
ONOR. FRANCIS ZAMMIT DIMECH:  Pro-rata ta' l-area fil-konfront ta' l-area kollha.  Il-Kodiċi Ċivili jipprovdi għalhekk.

ONOR. KARMENU VELLA: Jiġifieri jekk consortium "A" għandu 11-il tomna u jirritorna lura tomna lill-gvern jitnaqqaslu 1/11 taċ-ċens?

ONOR. FRANCIS ZAMMIT DIMECH:  Hekk hu.

ONOR. KARMENU VELLA: Issa fuq l-areas jirriżulta li bħala area, bejn wieħed u ieħor, almenu kif ħdimt is-somma jien, konsorzju minnhom għandu 11-il tomna u konsorzju ieħor għandu xi 44 tomna. Issa peress li m'għandekx konsorzju abjad u ieħor iswed, kif wasalna biex ikkonkludejna li dawn, it-tnejn li huma, għandhom iħallsu Lm250,000?

ONOR. FRANCIS ZAMMIT DIMECH:  Preċiżament għax kemm jista' jkun ridna li jkun hemm konsiderazzjoni ugwali u għaliex meta konna qed niddiskutu ma konniex qed naraw biss l-area bħala l-fattur li jiddetermina l-economic return, imma ridna naraw ukoll x'użi qed isiru u dan dejjem għamilnieh b'diskussjoni li kienet qed issir maż-żewġ consortia.  Nerġa’ nfakkar li hemm ħafna variables, mhux biss il-footprint area, imma hemm il-building volume area, hemm ir-rate of return skond l-użu li tagħmel, ...  Altru li trid tmur fl-għerien taħt Forti Sant'Anġlu fejn ħafna blat irid jibqa' blat, altru li jkollok fejn hard standing irid jibqa' hard standing, altru tagħmel lukanda, ...  Dawn il-variables tant kienu kbar li fl-aħħar qbilna li nagħmlu l-istess konsiderazzjoni u l-consortia qablu li jkun hemm l-istess konsiderazzjoni.

ONOR. KARMENU VELLA:  Ikun hemm l-istess konsiderazzjoni anke meta jiġi ritornat lura lill-gvern?

ONOR. FRANCIS ZAMMIT DIMECH:  Iva.

ONOR. KARMENU VELLA:  Rigward il-marina qed ngħidu wkoll li l-marina trid tipprovdi għal ferry service. Issa kien hemm il-ħsieb illi meta jsir il-proġett tal-connections illi kellu jipprovdi trasport bejn in-naħa ta' Tas-Sliema u n-naħa tal-Kottonera jkun hemm berthing facilities għall-ferries.  Huwa maħsub f'dan il-proġett illi jkun hemm link bejn il-proġett tal-connections u dan il-proġett, partikolarment f'dak li jirrigwarda t-trasport?

ONOR. FRANCIS ZAMMIT DIMECH:  Anzi, fil-kuntratt li qed nipproponu quddiem dan il-Parlament hemm miktub ċarissimu ...  U bir-rispett kollu, il-konvenju ta' Ġunju tal-1998 dan il-punt kien qabżu għal kollox.

ONOR. KARMENU VELLA:  Jiġifieri din hija speċifikata?

ONOR. FRANCIS ZAMMIT DIMECH:  Iva, qiegħda speċifikata fil-kuntratt.

ONOR. KARMENU VELLA: Fuq il-lukandi, inti tkellimt fuq l-accommodation u n-numru ta' sodod. Issa għandna ħafna qishom bits and pieces, hotels, accommodation għall-crew, eċċ. ... Mil-lat turistiku - jiġifieri mhux mil-lat residenzjali - għandek xi stima ta' kemm se jkun in-number of beds globali u breakdown, per eżempju, l-hotel se tkun ta' 100 sodda ...  Qed ngħid hekk għaliex il-probabbiltà hi illi ħafna minn dawn li aħna qed inħarsu lejhom bħala tourist accommodation u llum fit-turiżmu nafu li proġett ta’ inqas minn 150 sodda ma jkunx vijabbli, wieħed jibda jissuspetta li ħafna minn dawn il-palazzi li kienu bil-ħsieb li jiġu rinnovati f'hotels jew hekk, ma tantx se jkunu feasible jekk dawn se jesgħu, per eżempju, xi 30 sodda ... 

ONOR. FRANCIS ZAMMIT DIMECH:  Aħna ridna li f'dan il-proġett kemm jista' jkun ikun hemm lukanda waħda biss li verament hi lukanda.  Dak huwa d-dritt li qed jingħata lill-Port Cottonera Plc li issa fid-dokument tagħhom stess qed jindikawh li jrid ikun il-kumpless li jagħmlu bejn l-area tal-wide building u l-Palace of the Captains of the Galleys fejn hemmhekk probabbli qed nitkellmu fuq it-tip ta' daqs ta' lukanda li qed issemmi int, xi 150 sodda, qed niftakar anke minn diskussjonijiet li kien hemm bejnietna.  

ONOR. KARMENU VELLA:  L-għoli mhux mal-bini li hemm suppost?  

ONOR. FRANCIS ZAMMIT DIMECH:  L-għoli hemmhekk m'għandux jaqbeż il-linja li hemm.  Li ma ridniex huwa preċiżament li l-consortium l-ieħor, taħt skuża jew oħra, jagħmlilna lukanda hu wkoll. Jiġifieri naqbel miegħek li l-units l-oħrajn m'humiex, anzi huma apposta biex ma jsirux lukandi.  Allura l-limitu ta' 30 sodda huwa biex jekk sar l-argument li yacht clubs barra minn Malta l-crew ikollhom bħal kmamar żgħar fejn jistgħu litteralment jorqdu żewġt iljieli, tlieta, dak jibqa' yacht club ta' dak il-livell. Ħafna minnhom ġieli jkunu anke bil-bunk beds dawn.  Jiġifieri ridna li yacht club jibqa' yacht club u ridna li l-health club, billi beda jsir l-argument li hemm min jiġi u joqgħod jagħmel dawn it-treatments jew programmi biex jirqaq, eċċ., u jkunu jridu jorqdu hemm xi ġranet ukoll, ikun, però health club mhux health club li jsir lukanda u għalhekk imponejna li ....

ONOR. KARMENU VELLA:  Jekk m'iniex sejjer żball, għandek ħafna facilities bħal, health club, mingħalija plus accomodation ...  (Interruzzjonijiet) 

ONOR. CHARLES BUHAGIAR:  Għandek 40 kamra. 

ONOR. KARMENU VELLA:  Il-health centre kellu l-accommodation, il-yacht club kellu l-pied-a-terre, kien hemm ir-residential, kien hemm il-hotel naħseb ta' ħdejn il-palazzi, dawk prinċipalment u l-penthouses se jkunu mal-hotel?  Is-sitt penthouses li semmejna dawk se jkunu fuq kull palazz?  

ONOR. FRANCIS ZAMMIT DIMECH:  Dawk se jkunu fuq il-palazzi minn ġewwa.  (Interruzzjonijiet)  Il-Planning Authority kienet informata dwar dan ukoll.  Issa sta għaliha jekk taċċettax jew le.  Għalhekk ma ridtx nagħmel obbligi fuq il-Planning Authority ...

ONOR. CHARLES BUHAGIAR:  B'kurżita', kemm hemm residential units?  

ONOR. FRANCIS ZAMMIT DIMECH:  Il-kalkolu li sar f'dan il-każ mill-Planning Authority hu li hemmhekk joħorġu mal-110 residential unit.  

ONOR. CHARLES BUHAGIAR:  110 three-bedroomed apartments qed tgħid?

ONOR. FRANCIS ZAMMIT DIMECH:  Fl-appartamenti n-naħa tal-faċċata tal-Kalkara ma nafx jekk humiex kollha three-bedroomed jew hemmx minnhom li huma two-bedroomed, però t-total ta' units huwa ta' 110.  Jien m'iniex ċert jekk dawn l-appartamenti humiex kollha three-bedroomed. Il-units ġew mogħtija lili b'dak l-ammont.

ONOR. KARMENU VELLA:  Il-bieraħ semmejna illi fejn qed jingħata għal 99 sena ċens, dak jista' jiġi ċens perpetwu, jiġi mifdi ċ-ċens, eċċ., m'għandekx idea kemm hemm units li jistgħu jiġu konvertiti f'outright purchase hux?  Naħseb ir-residential kollha hux?

ONOR. FRANCIS ZAMMIT DIMECH:  Ir-residential mhux temporanju.  Jiġifieri ma tistax tieħu kamra fil-lukanda jew fil-pied-à-terre ta’ yacht club jew anke fil-health club u ddawwarha.  Aħna qed ngħidu residential.  Dawn huma l-appartamenti, li huma madwar 110, skond il-kalkolu ta' l-uffiċjali tal-Planning Authority, u sitt penthouses.  Dawk biss huma residential.

ONOR. KARMENU VELLA:  Tan-naħa tal-Kalkara hux qed tgħid?

ONOR. FRANCIS ZAMMIT DIMECH:  Tan-naħa tal-Kalkara u l-penthouses huma fuq ix-Xatt tal-Birgu.  

THE CHAIRMAN:  Hawn iżjed kummenti? 

ONOR. CHARLES BUHAGIAR:  Peress li dan il-kuntratt qiegħed jaħseb li duty on documents is exempted, kemm hija d-duty on documents due fuq din id-deal?

ONOR. FRANCIS ZAMMIT DIMECH: Ikollna nagħmlu l-kalkolu naturalment, però hemmhekk tapprezza li mxejna wkoll bl-istess konċett li kien mexa' l-Gvern preċedenti.  

ONOR. CHARLES BUHAGIAR: Bid-differenza li konna daħħalnih ...

ONOR. FRANCIS ZAMMIT DIMECH:  Naturalment.  Issa dik il-formola kellha fiha id-duty on documents imdaħħla, il-formula ġdida qed ngħidu li tIkkalkola duty on documents ukoll.  

ONOR. CHARLES BUHAGIAR:  Imma kemm hi?  Issa differenti ladarba l-ammont hu ikbar. 

ONOR. FRANCIS ZAMMIT DIMECH:  Nitlob lil-Lands Department jagħmlu l-kalkolu man-nies legali taż-żewġ consortia naturalment.  
THE CHAIRMAN:  Hawn aktar kummenti?  (Onor. Membri:  No)  Naħseb li ħadd m'għandu l-intenzjoni li jmur lil hinn minn dawk it-time schedules illi stabbilejna bejnietna, anzi jekk nistgħu naslu biex nikkonkludu għada so much the better.

Il-Kumitat huwa aġġornat għal-lejla.

Fil-11.44 a.m. il-Kumitat aġġorna għall-Ħamis,13 ta’ Mejju 1999 fil-5.00 p.m. 
